
ᐱᒋᐊᕐᓂᖓ 
 
ᒪᓕᒐᓕᐊᖑᓯᒪᔪᑎᑐᑦ ᑕᐃᑲᓂ ᓄᓇᕗᒻᒥ ᑎᐹᖕᓄᑦ ᐊᒻᒪ ᓯᒡᒐᓕᐊᖅᑐᓂᕐᒧᑦ ᓂᐅᕕᐊᒃᓴᑦ ᐱᖁᔭᕐᒥᑦ (TSA), 
ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ (ᒥᓂᔅᑕ) ᐱᕙᒌᔭᕆᐊᖃᓲᖑᖕᒪᑦ ᐊᕐᕌᒍᑕᒫᑦ ᐅᓂᒃᑳᓕᐊᒥᑦ ᐱᖁᔭᐅᑉ 
ᐊᐅᓚᓂᕆᔭᖓᓄᑦ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᔭᒃᓴᖃᖅᑐᑦ ᐊᐅᓚᑦᑎᓂᕐᒥᑦ ᑎᐹᖕᒧᑦ ᐊᒻᒪᓗ 
ᓱᐴᖅᑐᕐᓂᕐᒧᑦ ᐱᖁᔭᕐᒥᑦ ᐊᑐᓕᖅᑎᓪᓗᒍ ᒪᐃ 31, 2023-ᒥᑦ, ᐃᓇᖏᖅᓯᑎᓪᓗᒍ ᑎᐹᖕᒥᑦ ᐊᐅᓚᑦᑎᓂᕐᒧᑦ 
ᐊᒻᒪᓗ ᓱᐴᖅᑐᕐᕕᐅᒋᐊᖃᙱᑦᑐᑦ ᐃᓂᐅᔪᑦ ᐱᖁᔭᕐᒥ.  
 
ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᕐᒥᑦ ᐊᕐᕌᒍᑕᒫᑦ ᐅᓂᒃᑳᓕᐊᖅ ᐊᑐᐃᓐᓇᐅᑎᑦᑎᓲᖅ ᐊᑕᖏᐅᒪᔪᒥᑦ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐊᒃᓱᕉᑎᒋᔭᖏᓐᓂᒃ ᐱᓕᕆᓂᕐᒥᑦ ᐊᒻᒪᓗ ᖃᐅᔨᓴᕐᓂᕐᒥᑦ ᒪᓕᑦᑎᐊᕆᐊᖃᕐᓂᕐᒥᑦ 
ᑖᒃᑯᓂᖓ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᕐᒥᑦ ᐊᒻᒪᓗ ᒪᓕᒋᐊᓕᖕᓂᒃ, ᐃᓚᖃᖅᖢᓂ ᑕᑯᒃᓴᐅᑎᑦᑎᓂᕐᒥᑦ 
ᑎᐹᖕᒧᑦ ᐊᒻᒪᓗ ᓱᕐᕋᖕᓇᖅᑐᒧᑦ ᐱᓕᕆᐊᖑᔫᑉ ᐊᓂᒍᖅᓯᒪᑦᑎᐊᖅᑕᖏᓐᓂᒃ, ᐊᑐᓕᖅᑎᑦᑎᓂᕐᒥᑦ 
ᓴᙱᓂᖏᓐᓂ, ᐊᒻᒪᓗ ᐊᒃᓱᕉᑕᐅᔪᓂᑦ. ᑖᓐᓇ ᐅᓂᒃᑳᖅ ᐱᒋᐊᖅᓯᒪᔪᖅ ᐊᐃᕆᓕ 1, 2025-ᒥᑦ, ᒫᔾᔨ 31, 2026-
ᒧᑦ, ᐊᒻᒪᓗ ᐊᑐᖅᑕᐅᓛᖅᑐᖅ ᑐᓴᒐᒃᓴᐅᓗᓂ ᑲᔪᓰᓐᓇᖅᑐᒥᑦ ᐊᑐᓕᖅᑎᑦᑎᓂᕐᒥᑦ ᑎᐹᖕᒧᑦ ᐊᒻᒪᓗ 
ᓱᐴᖅᑐᕐᓂᕐᒧᑦ ᐱᖁᔭᕐᒥᑦ.  
 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑎᐹᖕᒧᑦ ᓱᕐᕋᖕᓇᖅᑐᓄᓪᓗ ᐱᓕᕆᐊᒃᓴᑦ ᐊᒻᒪ ᑎᐹᖕᒥ 

ᐊᐅᓚᑦᑎᓂᖅ ᓄᓇᕗᒻᒥ 
 
ᑎᐹᒃᑐᖃᑦᑕᕐᓂᖅ ᓯᕗᓪᓕᐅᓪᓗᓂ ᐱᑎᑦᑕᐃᓕᒪᔾᔪᑕᐅᕗᖅ ᐋᓐᓂᐊᒧᑦ ᑐᖁᔾᔪᑕᐅᕙᒃᖢᓂᓗ ᑲᓇᑕᒥ. 
ᐱᕚᓪᓕᖅᓯᒪᕐᔪᐊᕋᓗᐊᖅᑎᓪᓗᒍ ᑲᓇᑕᒥ, ᓄᓇᕗᒻᒥ ᖃᐅᔨᕙᓪᓕᐊᖏᓐᓇᖅᐳᑦ ᐅᓄᓗᐊᖅᑐᓂᒃ 
ᑎᐹᒃᑐᖅᐸᒃᑐᓂᒃ, ᓱᐴᖅᑐᖅᐸᒃᑐᑦ ᐅᖃᐅᓯᐅᖏᓐᓇᐅᔭᖅᖢᑎᒃ ᖁᑦᑎᖕᓂᖅᐹᖑᓪᓗᑎᒃ ᑲᓇᑕᒥ. 2024−ᒥ, 
ᐃᓄᐃᑦ ᐅᑭᐅᓖᑦ ᓈᒻᒪᒃᑐᓂᒃ 11.1% ᐅᖓᑖᓄᓪᓗ, ᓇᓛᒎᕐᓂᕆᒐᔪᒃᑕᖓ ᓱᐴᖅᑐᖃᑦᑕᖅᑐᓄᑦ 
ᖃᔅᓯᐅᓂᖏᓐᓂ ᓄᓇᓕᒡᔪᐊᓂ ᐊᕕᒃᑐᖅᓯᒪᓂᐅᔪᓂ ᐅᑭᐅᖃᓚᐅᖅᑐᑦ 18−ᓂᒃ ᐅᖓᑖᓂᒡᓗ.1 ᓄᓇᕗᒻᒥ, 
ᐊᑐᐃᓐᓇᐅᔪᑦ ᖃᐅᔨᔾᔪᑕᐅᔪᑦ ᓇᓗᓇᐃᖅᓯᕗᑦ 2024−ᒥ, 63.1% ᐃᓄᐃᑦ ᐅᑭᐅᓖᑦ 18−ᓂᒃ ᐅᖓᑖᓄᓪᓗ 
ᐅᖃᓚᐅᖅᐳᑦ ᒫᓐᓇ ᓱᐴᖅᑐᖅᐸᖕᓂᖏᓐᓂᒃ2, ᑭᒡᒐᖅᑐᐃᔪᖅ 6.9% ᒥᒃᖠᒋᐊᖅᑐᖅ ᐊᑭᖓᓂᑦ 
ᐅᖃᐅᓯᐅᓚᐅᖅᑐᒥᑦ 2018−ᒥᑦ.3 ᑕᐃᒪᐃᒃᑲᓗᐊᖅᑎᓪᓗᒍ, ᓱᐴᖅᑐᖃᑦᑕᖅᑐᑦ ᓄᓇᕗᒻᒥ ᓱᓕ 
ᑕᓪᓕᒪᐃᖅᓱᖅᖢᒍ ᐅᓄᕐᓂᖅᓴᐅᕗᑦ ᑲᓇᑕᓕᒫᒥ ᑕᐃᒪᐃᒐᔪᖕᓂᖓᓂ.  

 
1 ᑲᓇᑕᒥ ᑭᒡᓕᓯᓂᐊᖅᑎᒃᑯᑦ, ᐋᒡᒌᓯ 6, 2025, "ᕿᒥᕐᕈᓂᖅ ᑭᖑᓂᑦᑎᓐᓂ ᖃᓄᐃᓕᕙᓪᓕᐊᓂᐅᔪᓂᒃ." 1 2024 ᑲᓇᑕᒥᐅᓄᑦ 
ᓄᓇᓕᖕᓂ ᖃᐅᔨᓴᕐᓂᖅ ᐃᓚᖃᙱᓚᖅ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᓂᕐᒥ ᐅᖃᐅᓯᖃᓕᕌᖓᒥ ᑲᓇᑕᓕᒫᒥ ᐊᑐᖅᑕᐅᕙᒃᑐᓂᒃ.  
2 ᐅᑭᐅᖅᑕᖅᑐᒥ ᐊᕕᒃᑐᖅᓯᒪᓂᐅᔪᓄᑦ, ᑲᓇᑕᒥ ᐋᓐᓂᐊᖃᖅᑕᐃᓕᒪᓂᕐᒧᑦ ᖃᐅᔨᓴᕐᓂᖅ ᒪᕐᕉᖕᓄᑦ ᐅᑭᐅᖕᓄᑦ ᓇᓚᐅᑦᑖᖅᑕᐅᓯᒪᔪᑦ 
ᐊᑐᐃᓐᓇᐅᔪᑦ, ᒫᓐᓇᓕᓴᐅᓛᑦ 2023/24−ᖑᓪᓗᑎᒃ.  
3 2018−ᒥ ᑭᒡᓕᓯᓂᐊᖅᑕᐅᓯᒪᔪᑦ ᐱᔭᐅᓚᐅᖅᐳᑦ ᐊᔾᔨᒋᙱᑕᖓᓂᒃ ᖃᐅᔨᓴᕐᓂᕐᒥᒃ, ᓄᓇᐃᑦ ᐱᐅᓂᖏᓐᓂᒃ ᖃᐅᔨᓴᒐᒃᓴᓂᒃ (LQAS) 
ᖃᐅᔨᓴᕐᓂᕐᒥᒃ. ᑖᒃᑯᐊ ᖃᓄᐃᓕᖓᓂᖏᑦ ᐊᔾᔨᒌᙱᓐᓂᖏᑦ ᐊᔾᔨᒌᙱᓐᓂᖏᓐᓄᑦ ᖃᐅᔨᓴᕈᓯᖏᑦ. CCHS ᐆᒃᑐᕋᐃᑎᓪᓗᒋᑦ 
ᓱᐴᖅᑐᖃᑦᑕᖅᑐᓂᒃ ᑲᓇᑕᓕᒫᒥ, ᐃᓚᐅᓪᓗᓂ ᓄᓇᕗᑦ, LQAS ᐊᑐᕈᓯᖓ ᐱᑎᑦᑎᑐᐃᓐᓇᕆᐊᓕᒃ ᑭᒡᒐᖅᑐᐃᓂᖅᓴᒥᒃ ᒥᒃᓴᐅᑦᑎᓂᕐᒥᒃ 

ᐃᒃᐱᒋᑦᑎᐊᕐᓗᒍ ᓱᐴᖅᑐᕐᓂᖅ ᓯᒡᒐᓕᐊᙳᐊᓂᒃ, ᓄᓇᕗᒻᒧᑦ−ᑐᕌᖓᔪᑦ ᓱᐴᖅᑐᒐᑦ ᖃᔅᓯᐅᓂᖏᑦ 
ᓇᓚᐅᑦᑖᖅᑕᐅᓯᒪᔪᑦ ᓄᓇᕗᒻᒧᑦ ᓱᓕ ᑭᒡᓕᖃᖅᑐᑦ. ᑕᐃᒪᐃᒃᑲᓗᐊᖅᑎᓪᓗᒍ, ᑲᓇᑕᓕᒫᒥ ᓇᐅᑦᑎᖅᓱᖅᓯᓂᕐᒧᑦ 
ᑎᑎᕋᖅᓯᒪᔪᑦ ᓇᓗᓇᐃᖅᓯᕗᑦ ᖁᑦᑎᒃᑐᒦᖏᓐᓇᕐᓂᖏᓐᓂᒃ ᑎᐹᖕᒦᑦᑐᑦ ᐅᐃᕆᓐᓇᖅᑐᑦ ᓱᐴᖅᑐᒐᕐᓂᒃ ᒪᒃᑯᒃᑐᓂ 
ᐃᓐᓇᕈᓕᓵᖅᑐᓂᒡᓗ ᑲᓇᑕᓕᒫᒥ. 4 ᑕᐅᑐᒃᖢᒍ ᓄᓇᕘᑉ ᑕᐃᒪᙵᓂᑐᖃᖅ ᖁᑦᑎᒃᑐᒦᑉᐸᖕᓂᖓᓄᑦ 
ᖃᔅᓯᐅᓂᕆᔭᖏᑦ ᑎᐹ`ᖕᒥᑦ ᐊᑐᖅᐸᖕᓂᕆᔭᐅᔪᑦ, ᑲᔪᓰᓐᓇᖅᑐᒥᒃ ᓇᐅᑦᑎᖅᓱᖅᓯᓂᖅ ᑐᕌᕆᔭᐅᔪᓪᓗ 
ᐱᑕᖃᖅᑎᑦᑎᑦᑕᐃᓕᒪᓂᕐᒧᑦ ᐃᓕᓐᓂᐊᖅᑎᑦᑎᓂᕐᒧᓪᓗ ᐱᓇᔪᒃᑕᐅᔪᑦ ᐊᒃᑐᐊᓂᓕᖕᓂᒃ ᓱᐴᖅᑐᒐᕐᓂᒃ 
ᐱᒻᒪᕆᐊᓘᖏᓐᓇᖅᐳᖅ ᑭᒃᑯᑐᐃᓐᓇᓄᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᓯᕗᓪᓕᖅᐸᐅᔾᔭᐅᓯᒪᓪᓗᓂ. 
 
ᐊᔾᔨᑲᓴᖓᓂ, ᓱᕐᕋᖕᓇᖅᑐᒥ ᒥᓗᒃᓯᖃᑦᑕᕐᓂᖅ ᐅᓄᕈᓐᓃᖅᐹᓪᓕᓚᐅᖅᑎᓪᓗᒍ ᑲᓇᑕᓕᒫᒥ 2024−ᒥ, 
ᐊᑐᖅᑕᐅᒐᔪᖕᓂᖅᐹᖑᐃᓐᓇᖅᐳᖅ ᓱᕐᕋᖕᓇᖅᑐᖅᑐᓲᑦ ᑲᓇᑕᒥᐅᑦ ᐅᑭᐅᓕᑦ 16−ᓂᒃ ᐅᖓᑖᓄᓪᓗ 
ᐅᖃᓚᐅᖅᑐᓄᑦ ᓱᕐᕋᖕᓇᖅᑐᖅᑑᒪᖃᑦᑕᕐᓂᖏᓐᓂᒃ ᐃᓅᓕᓴᐅᑎᒋᙱᖦᖢᒍ.5 ᖃᖓᑦᑎᐊᓕᓴᐅᓛᖅ ᓄᓇᕗᒻᒥ 
ᖃᐅᔨᓴᕈᑕᐅᓚᐅᖅᑐᖅ 2023−ᒥ ᖃᐅᔨᓚᐅᖅᐳᑦ 46%−ᐸᓗᐃᑦ ᓄᓇᕗᒻᒥᐅᑦ ᐅᑭᐅᓖᑦ 16−ᓂᒃ 
ᐅᖓᑖᓄᓪᓗ ᐅᖃᓚᐅᖅᐳᑦ ᓱᕐᕋᖕᓇᖅᑐᖅᑐᖃᑦᑕᕐᓂᖏᓐᓂᒃ ᐃᓅᓕᓴᐅᑎᒋᙱᖦᖢᒍ ᑕᖅᑭᑦ 12 
ᐊᓂᒍᓵᖅᑐᓂᒃ.6  
 
ᓱᐴᖅᑐᖃᑦᑕᖅᑐᑦ ᐅᓄᓗᐊᕐᓂᖏᑦ ᓄᓇᕗᒻᒥ, ᐱᓗᐊᖅᑐᒥ ᒪᒃᑯᒃᑐᓂ, ᓱᓕ ᐃᓱᒫᓘᑕᐅᕗᖅ. 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ, TCP−ᑯᑎᒍᑦ, ᐊᑐᓕᖅᑎᑦᑎᕙᓪᓕᐊᖏᓐᓇᖅᐳᑦ ᑎᐹᖕᒥᒃ ᐊᐅᓚᑦᑎᕕᖃᕐᓂᕐᒥᒃ 
ᐋᓐᓂᖅᑎᑦᑎᑦᑕᐃᓕᒪᓂᕐᒧᓪᓗ ᐱᓕᕆᐊᖑᕙᓪᓕᐊᔪᒪᔪᓂᒃ ᑐᕌᕆᔭᖃᖅᑐᓂᒃ ᒥᑭᒡᓕᒋᐊᖅᑎᑦᑎᔪᒪᓪᓗᑎᒃ 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᒃᑐᖅᓯᓂᐅᕙᒃᑐᓂᒃ ᐊᒃᑐᐊᓂᓕᖕᓂᒃ ᑎᐹᖕᒧᑦ, 
ᓯᒡᒐᓕᐊᙳᐊᖅᑐᖅᐸᖕᓂᕐᒧᑦ, ᓱᕐᕋᖕᓇᖅᑐᖅᑐᖅᐸᖕᓂᕐᒧᓪᓗ. TCP-ᑯᑦ, ᐱᓕᕆᖃᑎᖃᖅᖢᑎᒃ ᐊᕙᑎᒥᒃ 
ᖃᓄᐃᙱᑦᑎᐊᕈᓐᓇᕐᓂᕐᒧᑦ ᐱᓕᕆᔨᓂᒃ (EHOs), ᐃᑲᔪᖅᑐᐃᕙᒃᑭᕗᑦ ᒪᓕᒋᐊᓕᖕᓂᒃ ᒪᓕᑦᑎᐊᕐᓂᕐᒥᒃ 
ᐊᑐᖅᑎᑦᑎᓪᓚᕆᖕᓂᕐᒧᓪᓗ ᐱᓕᕆᐊᖑᕙᒃᑐᓂᒃ ᓇᐅᑦᑎᖅᓱᖅᓯᓂᒃᑯᑦ ᑎᐹᖕᒥᒃ ᓂᐅᕐᕈᑎᖃᖅᐸᒃᑐᓂᒃ.  
 

 
ᓱᐴᖅᑐᖃᑦᑕᕐᓂᐅᔪᓂᒃ ᓄᓇᕘᑉ ᐃᓗᓕᖏᓐᓂ: ᓲᕐᓗ, ᐱᒋᔭᐅᔪᓂᑦ ᐱᐅᓂᖏᓐᓄᑦ ᖃᐅᔨᒪᑦᑎᐊᓕᕐᓂᕐᒧᑦ ᖃᐅᔨᓴᕐᓂᖅ ᓄᓇᕗᒻᒥᐅᓂᑦ 
ᐅᐸᒃᖢᑎᒃ ᐅᖃᐅᓯᕐᒥᓪᓗ ᓂᕈᐊᕆᔭᖃᕐᖢᑎᒃ, ᑲᓇᑕᒥᑦ ᓄᓇᓕᖕᓂᑦ ᐋᓐᓂᐊᖃᙱᓐᓂᕐᒧᑦ ᖃᐅᔨᓴᖃᑦᑕᖅᑐᓪᓕ ᐅᖃᓘᑎᒃᑯᑦ 
ᖃᓪᓗᓈᑐᑦ ᐅᐃᕖᑐᓪᓗ. 
4 ᑲᓇᑕᒥᐅᓄᑦ ᑎᐹᖕᒧᑦ ᑎᐹᖕᒧᓪᓗ ᐅᐃᕆᓐᓇᖅᑐᓄᑦ ᖃᐅᔨᓴᕐᓂᖅ (CTNS), 2025. CTNS ᑲᓇᑕᓕᒫᒥ 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᖃᐅᔨᓴᕈᑕᐅᕗᖅ ᐱᓕᕆᐊᖑᓪᓗᓂ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᑲᓇᑕᒥ ᐊᒻᒪ ᑲᓇᑕᒥ 
ᑭᒡᓕᓯᓂᐊᖅᑎᒃᑯᓐᓄᑦ. ᐆᒃᑐᕋᐃᕙᒃᐳᖅ ᖃᓄᖅ ᐱᑕᖃᖅᑎᒋᖕᒪᖔᑦ ᑎᐹᖕᒥ, ᓯᒡᒐᓕᐊᙳᐊᓂᒃ, ᓱᕐᕋᖕᓇᖅᑐᓂᒃ, ᐃᒥᐊᓗᒃᐸᖕᓂᖏᑦ 
ᑲᓇᑕᒥᐅᑦ ᐅᑭᐅᓖᑦ 15−ᓂᒃ ᐅᖓᑖᓄᓪᓗ. ᑐᕌᕆᔭᐅᔪᑦ ᐃᓄᒋᐊᖕᓂᖏᑦ CTNS-ᑯᓐᓄᑦ ᑎᒍᔭᐅᓯᒪᕝᕕᖕᒦᙱᑦᑐᑦ ᐃᓄᐃᑦ, 
ᓄᓇᖃᖅᖢᑎᒃ ᑲᓇᑕᒥ ᖁᓕᓂ ᐊᕕᒃᓯᒪᓂᐅᔪᓂ. 
5 ᑲᓇᑕᒥᑦ ᐋᖓᔮᕐᓇᖅᑐᖅ ᐱᕈᖅᑐᕕᓂᖅ ᖃᐅᔨᓴᖅᑕᐅᓂᖓ ᐃᓅᓕᓴᐅᑎᐅᙱᑦᑐᓂᑦ ᓱᕐᕋᖕᓇᖅᑐᓂᑦ ᑲᓇᑕᒥᑦ, 2024.  
6 ᐋᖓᔮᕐᓇᖅᑐᖅ ᐱᕈᖅᑐᕕᓂᖅ ᐊᑐᐊᒐᕐᒧᑦ ᖃᐅᔨᓴᕐᓂᖅ ᐅᑭᐅᖅᑕᖅᑐᒥ−ᓄᓇᕗᒻᒥ 2023 ᐅᓂᒃᑳᖅ, 2024. ᑖᓐᓇ ᖃᐅᔨᓴᕐᓂᖅ 
ᐱᓕᕆᐊᖑᕗᖅ ᐅᐊᑐᓘᑉ ᓯᓚᑦᑐᖅᓴᕐᕕᒡᔪᐊᖓᓂ ᐋᖅᑭᒃᑕᐅᓯᒪᓪᓗᓂᓗ ᖃᐅᔨᓴᕈᒪᓪᓗᑎᒃ ᖃᓄᐃᓕᕙᓪᓕᐊᓂᕆᔭᐅᔪᓂᒃ 
ᓱᐴᖅᑐᒐᐅᑉ ᐊᑐᖅᑕᐅᕙᖕᓂᖓᓂᒃ ᐊᑐᐊᒐᖏᓐᓂᒡᓗ, ᐃᓚᒋᔭᐅᓪᓗᓂ ᒪᓕᒐᙳᖅᑎᑕᐅᓂᖓ ᐃᓅᓕᓴᐅᑎᓄᑦ 
ᐃᓅᓕᓴᐅᑎᐅᙱᑦᑐᓄᓪᓗ ᓱᕐᕋᖕᓇᖅᑐᓄᑦ. ᖃᐅᔨᓴᖅᑕᐅᒃᑲᓐᓂᖃᑦᑕᖅᐳᖅ ᐊᕐᕌᒍᑕᒫᑦ ᐱᖓᓱᓂ ᑲᓇᑕᒥ ᐊᕕᒃᑐᖅᓯᒪᔪᓂ. 



 

ᒪᒃᐱᖅᑐᒐᖓ 3 17−ᖑᑎᓪᓗᒋᑦ 

TCP-ᑯᑦ ᐱᓕᕆᐊᖏᑦ ᑐᑭᒧᐊᒃᑎᑕᐅᕗᑦ ᑎᓴᒪᓄᑦ ᑐᕌᒐᕆᔭᐅᔪᓄᑦ:  
1. ᐱᑕᖃᖅᑎᑦᑎᑦᑕᐃᓕᒪᓂᖅ: ᑲᔪᖏᖅᓴᐃᓂᕐᒥᑦ ᓄᓇᕗᒻᒥᐅᓂᑦ ᐊᑐᓚᐅᖅᓯᒪᖏᓪᓗᑎᒃ ᑕᕝᕚᑭᒥᑦ, 

ᓂᐅᖅᑐᒐᓂ7, ᓱᕐᕋᖕᓇᖅᑐᒥᒡᓗ. 
2. ᓴᐳᔾᔨᓯᒪᓂᖅ: ᓴᐳᑎᓗᒋᑦ ᓄᓇᕗᒻᒥᐅᑦ ᓱᐴᖅᑐᖅᑕᐅᔫᑉ ᐳᔪᖓᓂᒃ ᓇᐃᒪᓂᕐᒥᑦ. 
3. ᐊᑐᕈᓐᓃᖅᑎᑕᐅᓂᖅ: ᐃᓚᐅᓕᖅᑎᑦᑎᓂᖅ ᐃᓕᖅᑯᓯᕆᔭᐅᕙᒃᑐᓂᒃ ᑕᕝᕚᑭᒧᑦ, ᓂᐅᖅᑲᒐᓂ 

ᓱᕐᕋᖕᓇᖅᑐᓂᒡᓗ ᐊᑐᖅᐸᖕᓂᕐᒥᒃ ᑕᐃᒪᐃᒃᑯᓂ ᐃᓱᒪᒋᔭᐅᔪᓐᓃᕐᓂᐊᕐᒪᑦ ᐊᑐᖅᑕᐅᕙᒃᑐᑐᖃᕐᒥᒃ 
ᓄᓇᕗᒻᒥ ᐃᓅᖃᑎᒌᓂ.  

4. ᓄᖅᑲᖅᐸᓪᓕᐊᓂᖅ/ᐊᑦᑕᕐᓇᕐᓂᖓᓂᒃ ᐊᑦᑎᒃᓯᑎᑦᑎᓂᕐᒥᑦ: ᑎᓕᐅᕆᓂᖅ ᐃᑲᔪᕐᓂᕐᓗ ᓄᓇᕗᒻᒥᐅᓂᒃ 
ᐊᑐᓗᐊᕈᒪᔪᓐᓃᖅᑐᓂᒃ ᓄᖅᑲᕈᒪᔪᓂᒡᓘᓐᓃᑦ ᑕᕝᕚᑭᒥᒃ, ᓂᐅᖅᑲᒐᓂ, ᓱᕐᕋᖕᓇᖅᑐᒥᒡᓗ. 

 
ᑖᒃᑯᐊ ᑎᓴᒪᑦ ᑐᕌᒐᐃᑦ ᐃᑲᔪᖅᓱᖅᑕᐅᔪᑦ ᐱᖓᓲᔪᖅᑐᓄᑦ ᖃᓄᐃᓕᐅᕆᐊᕐᓂᕐᒧᑦ, ᐅᑯᐊᖑᔪᑦ: 

1. ᐱᓕᒻᒪᒃᓴᕐᓂᖅ ᐊᒻᒪ ᑲᒪᔪᓐᓇᖅᑐᓂᒃ ᐱᕙᓪᓕᐊᑎᑦᑎᓂᖅ: ᐋᓐᓂᐊᖃᕐᓇᙱᑦᑐᓕᕆᔩᑦ (HCP), 
ᖃᓄᐃᙱᑦᑎᐊᕐᓂᕐᒧᑦ ᐃᖅᑲᓇᐃᔭᖅᑏᑦ, ᐊᒻᒪᓗ ᐊᓯᖏᑦ ᐃᓕᓐᓂᐊᖅᑎᑕᐅᓯᒪᔪᑦ ᑕᕝᕚᑭᒧᑦ 
ᓄᖅᑲᕋᓱᐊᕐᓂᕐᒧᑦ ᐊᒻᒪᓗ ᓱᕐᕋᖕᓇᖅᑐᓄᑦ ᐅᓗᕆᐊᓇᖅᑐᒦᙱᓐᓂᖅᓴᐅᓂᕐᒥᑦ ᐊᒻᒪᓗ 
ᐃᑲᔪᕋᓱᐊᕐᓂᕐᒧᑦ ᐃᓵᒃᓯᒪᓂᐅᔪᓂᒃ. 

2. ᐱᓕᕆᖃᑎᒌᑦ ᐊᒻᒪ ᑐᓴᐅᒪᑎᑦᑎᔨᑦ: ᑲᑐᔾᔨᖃᑎᒌᑦ ᓄᓇᕗᑦ ᒐᕙᒪᒃᑯᑦ ᓯᓚᑖᓂ ᐱᓕᕆᑎᑦᑎᓲᑦ 
ᓄᓇᕗᒻᒥᐅᓄᑦ ᐃᑲᔪᖅᓱᖅᑕᐅᕗᑦ ᑮᓇᐅᔭᑎᒍᑦ ᐊᒻᒪ ᐃᑲᔫᑎᒃᓴᓂᒃ ᐃᓚᓕᐅᔾᔨᔾᔪᑎᒃᓴᓂᒃ ᑎᐹᖕᒧᑦ 
ᓄᖅᑲᕋᓱᖕᓂᕐᒧᑦ ᐊᒻᒪ ᓱᐴᖅᑐᒐᕐᒧᑦ ᐋᓐᓂᖅᑕᐅᑦᑕᐃᓕᑎᑦᑎᓂᕐᒧᑦ ᑐᓴᖅᑕᐅᔪᒃᓴᓂᒃ. 

3. ᐊᑐᐊᒐᐃᑦ ᐊᒻᒪ ᐊᑐᓕᖅᑎᑕᐅᔪᑦ: ᑎᐹᖕᒧᑦ ᐊᐅᓚᑦᑎᔨ ᐃᑲᔪᓲᖑᕗᖅ 
ᓄᑖᙳᕆᐊᖅᑎᑦᑎᖃᑕᐅᓪᓗᑎᒃ ᑎᐹᖕᒧᑦ ᐊᒻᒪ ᓱᕐᕋᖕᓇᖅᑐᒧᑦ ᐊᒃᑐᐊᓂᓕᖕᓄᑦ ᒪᓕᒐᓕᐊᖑᔪᒪᔪᓄᑦ 
ᐊᒻᒪ ᑖᒃᓯᓕᕆᔾᔪᑎᓄᑦ, ᐊᒻᒪᓗ ᑲᒪᒋᔭᖃᖅᐸᒃᑭᓪᓗᑎᒃ ᑎᐹᖕᒥ ᐃᓕᓐᓂᐊᖅᑎᑦᑎᓂᕐᒥᒃ ᐊᒻᒪ 
ᒪᓕᑦᑎᐊᕐᓂᕐᒧᑦ ᐱᓕᕆᐊᒥᒃ ᓂᐅᕕᕐᕕᖕᓄᑦ ᓄᓇᕗᒻᒥ. ᐊᑐᓕᖅᑎᑦᑎᓂᖅ ᐱᓕᕆᖃᑎᖃᕆᐊᖃᖅᐳᖅ 
ᐊᓯᖏᓐᓂᒃ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᓕᕆᔨᖏᓐᓂᒃ ᐊᒻᒪ ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖏᓐᓂᒃ.   

4. ᑐᓴᒐᒃᓴᓕᕆᔩᑦ: ᓴᖅᑭᑕᐅᓯᒪᔪᑦ, ᑕᕐᕆᔮᒃᓴᑦ, ᓈᓚᐅᑎᒃᑯᑦ, ᖃᕋᓴᐅᔭᒃᑯᑦ ᐊᒻᒪᓗ ᐃᓄᖃᑎᒌᒍᑏᑦ 
ᖃᕋᓴᐅᔭᒃᑯᑦ ᑐᓴᒐᒃᓴᓕᐊᑦ ᐊᑐᖅᑕᐅᓲᑦ ᑐᓐᓂᖅᓴᐃᓂᕐᒥᑦ ᑐᓴᐅᒪᔪᑎᒃᓴᓂᑦ ᓄᓇᕘᓕᒫᒥᑦ. 

5. ᑐᑭᓕᐅᖅᑕᐅᔭᕆᐊᓖᑦ ᖃᐅᔨᒪᔭᐅᔪᑦ ᐊᒻᒪ ᐃᑲᔫᑎᒃᓴᓂᒃ ᐱᕙᓪᓕᐊᑎᑦᑎᓂᖅ: ᓄᓇᕗᒻᒧᑦ ᑐᕌᖓᔪᑦ 
ᐃᑲᔪᖅᓯᒍᑏᑦ ᐱᕙᓪᓕᐊᑎᑕᐅᖃᑦᑕᖅᑐᑦ ᐊᔾᔨᒌᖏᑦᑐᓄᑦ ᑎᒍᒥᐊᖅᑎᓄᑦ ᕿᒥᕐᕈᔭᐅᒐᔪᑦᓱᑎᓪᓗ. 

6. ᖃᐅᔨᓴᐃᓐᓇᕐᓂᖅ ᐊᒻᒪ ᖃᐅᔨᓴᐅᑎᖏᑦ ᐃᓗᓕᖏᓐᓂᒃ: ᑎᑎᕋᖅᓯᒪᔪᑦ ᑲᑎᑕᐅᕙᒃᐳᑦ 
ᖃᐅᔨᓴᖅᑕᐅᕙᒃᖢᑎᒡᓗ ᑐᔾᔭᖅᓯᔪᒪᓪᓗᑎᒃ ᐱᓕᕆᐊᒃᓴᐅᑉ ᑲᔪᓯᕙᓪᓕᐊᓂᕆᔭᖓᓂᒃ. 

 
 

 
7 ᑖᓐᓇ ᑕᐃᒎᓯᖅ “ᓂᐅᖅᑐᒐᑦ ᓂᐅᕐᕈᑎᒃᓴᑦ” ᑐᑭᒧᐊᖃᑎᓕᒃ ᑕᐃᒎᓯᕐᓂᒃ ᐊᑐᖅᑕᐅᔪᓂᑦ ᑕᐃᑲᓂ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ 
ᐱᖁᔭᕐᒥᑦ. ᐋᖅᑭᒃᓯᒪᓂᖅᓴᐅᔪᖅ ᐊᒻᒪᓗ ᐃᓚᓕᐅᑎᓪᓗᓂ ᐊᔾᔨᒌᙱᑦᑐᓂᑦ E-ᓂᑯᑏᓐᓂᒃ ᐱᕝᕕᐅᓲᓂᑦ ᐋᖅᑭᒃᓱᖅᓯᒪᔪᓂᑦ. ᑭᓯᐊᓂ, 
“ᓂᐅᖅᑐᒐᑦ” ᐱᑕᖃᒐᔪᒃᑐᑦ ᐊᒻᒪᓗ ᐱᐅᒋᔭᐅᓪᓗᓂ ᐊᑐᖅᑕᐅᓲᖅ. ᒪᕐᕉᒃ ᑕᐃᒎᓰᒃ ᐊᑐᖅᑕᐅᓲᑦ ᐊᓯᔾᔨᖃᑎᒌᒍᓐᓇᖅᖢᓂᑎᒃ ᑕᒡᕙᓂ 
ᐅᓂᒃᑳᓕᐊᒥᑦ. 



 

ᒪᒃᐱᖅᑐᒐᖓ 4 17−ᖑᑎᓪᓗᒋᑦ 

ᓄᓇᕗᒻᒥ ᑎᐹᖕᒧᑦ ᐊᒻᒪ ᓱᐴᖅᑐᕐᓂᕐᒧᑦ ᓂᐅᕕᐊᒃᓴᓄᑦ ᐱᖁᔭᖅ (TSA)  
 
ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ ᐱᓪᓗᐊᑕᐅᕗᖅ ᓄᓇᕗᒻᒥ ᑎᐹᖕᒥᑦ ᐊᑐᙱᓐᓂᖅᓴᐅᓂᕐᒧᑦ 
ᐸᕐᓇᐅᑎᒧᑦ ᓇᓗᓇᐃᖅᓯᔪᖅ ᒪᓕᒐᕐᓂᒃ ᐊᐅᓚᑦᑎᔪᓂᑦ ᐊᑐᕐᓂᕐᒧᑦ, ᓂᐅᕕᐊᒃᓴᖃᕐᓂᕐᒧᑦ, ᐊᒻᒪᓗ 
ᖃᐅᔨᓴᕐᓂᕐᒥᑦ ᑎᐹᖕᒥᑦ, ᓯᒡᒐᓕᐊᙳᐊᓂ, ᐊᒻᒪᓗ ᓱᕐᕋᖕᓇᖅᑐᓂᑦ ᓄᓇᕗᒻᒥ. ᐃᓕᓴᖅᓯᕗᖅ ᐊᒻᒪᓗ 
ᐱᑕᖃᖅᐸᒌᖅᑐᒥ ᐃᓕᓯᒪᐃᓐᓇᕐᓂᐊᖅᑐᒥ ᐅᓗᕆᐊᓇᕐᓂᖓᓂ ᑎᐹᒃ ᐊᒻᒪᓗ ᑐᑭᑖᖅᑎᑦᑎᓪᓗᓂ 
ᖃᓄᐃᔾᔪᑕᐅᓇᔭᖅᑐᓂᑦ ᑕᐃᒃᑯᓄᖓ ᒪᓕᑦᑎᐊᙱᑦᑐᓄᑦ ᒪᓕᒐᖏᓐᓂᒃ, ᐃᓚᒋᓗᓂᒋᑦ ᐃᓄᐃᑦ ᐊᒻᒪᓗ 
ᑎᒥᐅᔪᑦ, ᓂᐅᕕᐊᒃᓴᖃᖅᑎᐅᔪᓪᓗ. ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ ᑐᕌᖓᕗᖅ ᐱᐅᓂᖅᐹᓂ 
ᐊᑐᖅᑕᐅᕙᒃᑐᓂ ᑎᐹᖕᒥᑦ ᐊᐅᓚᑦᑎᓂᕐᒥᑦ ᐊᒻᒪᓗ ᑐᑭᒧᐊᖃᑎᓕᒃ ᓄᓇᕗᒻᒥ ᐊᖏᓂᖅᓴᒥᑦ ᑎᐹᖕᒥᑦ 
ᐊᑐᙱᓐᓂᖅᓴᐅᓂᕐᒧᑦ ᐸᕐᓇᐅᑎᒥᑦ. 
 
ᐱᓕᕆᐊᖑᓂᖏᑦ ᐊᐅᓚᑕᐅᓂᖏᓪᓗ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ ᐃᓚᐅᑎᑦᑎᕙᒃᑭᕗᑦ 
ᐊᓯᖏᓐᓂᒃ ᐱᓕᕆᕝᕕᒋᔭᐅᔪᓂᒃ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ ᐊᒻᒪᓗᑦᑕᐅᖅ ᐱᓕᕆᖃᑎᖃᖅᐸᒡᓗᑎᒃ 
ᑮᓇᐅᔭᓕᕆᔨᒃᑯᓐᓂ (ᑮᓇᐅᔭᓕᕆᔨᒃᑯᑦ). ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ, ᐅᑯᐊ ᑎᐹᖕᒧᑦ ᐊᒻᒪᓗ 
ᓱᐴᖅᑐᕐᓂᕐᒧᑦ ᐱᖁᔭᖅᐊᐅᓚᑕᐅᔪᖅ ᐃᓄᒋᐊᒃᑐᓄᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ. ᐊᕙᑎᓕᕆᔨᒃᑯᑦ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᔨᑦᑎᕋᕐᓂᖏᑦ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᓴᐳᔾᔨᓯᒪᓂᕐᒥᑦ ᐱᓕᕆᕝᕕᖓᓂ, 
ᐱᓕᕆᐊᖃᓲᑦ ᑎᐹᖕᓂᑦ ᐊᒻᒪᓗ ᓱᐴᖅᑐᕐᓇᖅᑐᓂᑦ ᕿᒥᕐᕈᐊᕐᓂᕐᒥᑦ ᐊᒻᒪᓗ ᖃᐅᔨᓴᕐᓂᕐᒥᑦ. ᑎᒑᖕᒥᑦ 
ᓂᐅᕕᐊᒃᓴᖃᖅᑎᓄᑦ ᐱᔪᓐᓇᐅᑏᑦ ᑐᓂᔭᐅᓲᑦ ᑖᒃᓯᓕᕆᔨᒃᑯᑦ ᐊᒻᒪᓗ ᓇᓪᓕᐅᒃᑯᒻᒫᓄᑦ ᐱᓕᕆᕝᕕᖓᓂ 
ᑮᓇᐅᔭᓕᕆᔨᒃᑯᑦ ᐊᑖᒍᑦ. ᑮᓇᐅᔭᓕᕆᔨᒃᑯᑦ ᐱᔭᒃᓴᖃᕐᒥᔪᑦ ᓂᐅᕕᐊᒃᓴᖃᖅᑎᓄᑦ ᐊᒻᒪᓗ ᐱᔪᓐᓇᐅᑎᖃᕐᓂᕐᒧᑦ 
ᐊᑕᖏᖅᑐᓄᑦ ᓱᕐᕋᖕᓇᖅᑐᓄᑦ, ᐃᓚᒋᓗᓂᒋᑦ ᓱᐴᖅᑐᖅᑕᐅᓲᑦ ᓱᕐᕋᖕᓇᖅᑐᑦ. ᑕᐃᒪᐃᒃᑲᓗᐊᖅᑎᓪᓗᒍ, 
ᓄᓇᕗᒻᒥ ᐱᔪᓐᓇᐅᑎᖃᙱᑦᑐᖅ ᓂᐅᕐᕈᑕᐅᔪᓄᑦ ᐳᔫᖅᑎᑦᑎᔾᔪᑎᓂᒃ ᑕᐃᒪᙵᑦ ᓄᓇᕗᑦ 
ᐃᓚᐅᓕᓚᐅᖅᑎᓪᓗᒍ ᑲᓇᑕᒥ ᓱᐴᖅᑐᒐᕐᓄᑦ ᑖᒃᓰᔭᕈᑎᓄᑦ. ᐊᒻᒪᓗᒃᑲᓐᓂᖅ, ᐱᕈᖅᑐᕕᓂᕐᓂᒃ ᓰᓴ 
ᑖᒃᓰᔭᖅᑕᐅᕙᙱᓚᑦ ᑕᐃᒪᐃᓐᓂᖓᓄᓪᓗ ᖃᐅᔨᓴᖅᑕᐅᔭᕆᐊᖃᙱᖦᖢᑎᒃ. 
 
ᐅᑯᐊ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ ᓴᖅᑭᑦᑎᓚᐅᖅᐳᑦ ᖃᔅᓯᑲᓪᓚᖕᓂᒃ ᐊᓯᔾᔨᖅᑕᐅᔪᓂᒃ 
ᐃᑲᔪᖅᓱᖅᑕᐅᑦᑎᐊᓚᐅᖅᑐᓂᒃ ᓄᓇᕗᒻᒥᐅᓄᑦ ᓄᓇᓕᖕᓂ ᐊᒻᒪ ᓇᖕᒥᓂᖃᖃᑕᐅᔪᓂᒃ ᑐᓴᕋᓱᒃᑎᓪᓗᒋᑦ 
ᐱᖁᔭᖅ ᐱᕙᓪᓕᐊᑎᑕᐅᑎᓪᓗᒍ. ᑐᑭᓯᒋᐊᒃᑲᓐᓂᕈᒪᒍᕕᑦ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ ᐊᒻᒪ 
ᐊᓯᔾᔨᕐᓂᐅᔪᑦ ᓴᖅᑭᑎᑕᖏᑦ, ᖃᐅᔨᒋᐊᕐᕕᒋᓗᒋᑦ 2024/25 ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ 
ᐊᕐᕌᒍᑕᒫᖅᓯᐅᑦ ᐅᓂᒃᑳᖅ.   

 
ᐊᑐᓕᖅᑎᑕᐅᓂᖓ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ 
ᑕᐃᑲᓂ 2025/26-ᒥᑦ, ᑎᐹᖕᒧᑦ ᐊᒻᒪᓗ ᓱᕐᕋᖕᓇᖅᑐᒧᑦ ᐱᓕᕆᐊᖑᔪᒧᑦ ᐱᓕᕆᖃᑎᒌᑦ ᑲᔪᓯᓚᐅᖅᑐᑦ 
ᓴᖅᑮᓪᓗᑎᒃ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᕐᒧᑦ ᐊᑐᓕᖅᑎᑦᑎᓂᕐᒧᑦ ᐸᕐᓇᐅᑎᒥᑦ ᐃᑲᔪᖅᑕᐅᓪᓗᑎᒃ 
ᓯᓚᑖᓂᙶᖅᑐᒥᑦ ᑳᓐᑐᕌᒃᑎᒥᑦ ᐊᑐᐃᓐᓇᐅᑎᑦᑎᔪᒥᑦ ᐱᓕᕆᐊᒃᓴᒧᑦ ᐊᐅᓚᑦᑎᓂᕐᒥᑦ ᐱᔨᑦᑎᕋᕐᓂᕐᒥᑦ. 
ᐊᑐᓕᖅᑎᑦᑎᓂᕐᒥᑦ ᐸᕐᓇᐅᑎᒥᑦ ᐱᒋᐊᖅᑎᑦᑎᕗᖅ ᑕᓪᓕᒪᓂᑦ ᓱᒋᐊᕐᓂᕐᒧᑦ ᐊᑕᖃᓯᐅᑎᔪᓂᑦ 



 

ᒪᒃᐱᖅᑐᒐᖓ 5 17−ᖑᑎᓪᓗᒋᑦ 

ᓯᕗᓪᓕᐅᑎᔭᕆᐊᓕᖕᓂᒃ ᐃᓂᓂᑦ ᐱᓕᕆᐊᖑᔫᑉ ᑐᕌᒐᖏᑦ ᑎᐹᖕᒥᑦ ᐊᐅᓚᑦᑎᓂᕐᒥᑦ ᓄᓇᕗᒻᒥ. ᑖᒃᑯᐊ 
ᓱᒋᐊᕐᓂᕐᒨᖓᔪᑦ ᐃᒪᐃᓕᖓᒧᑦ ᐊᒻᒪᓗ ᐊᕕᒃᑐᖅᓯᒪᔪᑦ 19-ᓄᑦ ᖃᓄᐃᓕᐅᕈᑎᓄᑦ, ᐊᑕᖃᓯᐅᑎᔪᑦ 86-ᓄᑦ 
ᖃᓄᐃᓕᐅᕈᑎᒃᓴᓄᑦ ᑎᑭᐅᒪᔭᐅᓛᖅᑐᓂᑦ ᑎᑭᓪᓗᒍ 2025/26: 8 

1. ᓴᖅᑮᓂᖅ ᑎᐹᖕᒧᑦ ᑐᓴᐅᒪᑎᑦᑎᓂᕐᒧᑦ ᐸᕐᓇᐅᑎᒥᑦ: ᐃᑲᔪᖅᓱᐃᓂᕐᒥᑦ ᑎᐹᖕᒧᑦ ᐊᒻᒪᓗ 
ᓱᐴᖅᑐᕐᓂᕐᒧᑦ ᐱᖁᔭᐅᑉ ᐊᑕᐅᓯᕐᒥᑦ ᑐᕌᒐᖓᓂ ᓴᐳᔾᔨᓂᕐᒥᑦ ᓄᓇᕗᒻᒥᐅᓂᑦ ᓱᐴᖅᑐᖅᑕᐅᔫᑉ 
ᐳᔪᖓᓂᒃ ᓇᐃᒪᓂᕐᒥᑦ. 

2. ᑕᐃᒪᐃᑦᑐᐃᓐᓇᐅᒋᐊᖃᕈᓐᓃᖅᑎᑦᑎᓂᕐᒥᑦ ᑎᐹᖕᒥᑦ ᐊᑐᕐᓂᕐᒥᑦ ᐊᒻᒪᓗ 
ᐱᔪᒥᓇᙱᓐᓂᖅᓴᐅᑎᒋᐊᕐᓗᒍ ᓄᓇᕗᒻᒥ: ᐃᑲᔪᖅᓱᓂᕐᒥᑦ ᐅᑭᐅᑭᓗᐊᖅᑐᑦ 
ᐊᑐᐃᓐᓇᖃᕐᕕᐅᙱᓪᓗᑎᑦ ᐊᒻᒪᓗ ᐊᑐᙱᓪᓗᑎᑦ ᑎᐹᖕᓂᑦ ᐊᒻᒪᓗ ᓱᐴᖅᑐᕐᓇᖅᑐᓂᑦ.  

3. ᑎᓕᐅᕐᓗᒋᑦ ᐃᑲᔪᖅᓱᕐᓗᒋᓪᓗ ᓱᐴᖅᑐᖅᑎᑦ ᓄᖅᑲᕋᓱᖕᓂᖏᓐᓂ: ᐃᑲᔪᖅᓱᕐᓗᒍ ᑎᐹᖕᒧᑦ ᐊᒻᒪᓗ 
ᓱᐴᖅᑐᕐᓂᕐᒧᑦ ᐱᖁᔭᖅ ᑐᕌᕆᔭᖓ ᒥᑭᒡᓕᒋᐊᖅᑎᑦᑎᔪᒪᓪᓗᓂ ᑕᑯᒃᓴᐅᔪᓐᓇᕐᓂᖏᓐᓂᒃ ᑎᒑᖕᓂᑦ 
ᐊᒻᒪᓗ ᓱᐴᖅᑐᕐᓇᖅᑐᓂᑦ.  

4. ᐱᐅᓯᒋᐊᖅᑎᓪᓗᒍ ᐊᑐᕈᓐᓇᕐᓂᖅ ᐃᓅᓕᓴᖅᑕᐅᓂᕐᒥᒃ ᑲᒪᒋᔭᐅᓂᕐᒥᒡᓗ: ᐃᑲᔪᖅᑐᐃᓪᓗᑎᒃ 
ᑎᐹᒃᑐᓗᐊᖅᑕᐃᓕᒪᓂᕐᒥᑦ ᓱᐴᖅᑐᖅᐸᒃᑐᓂᒡᓗ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑎᐹᖕᒦᑦᑐᖅ 
ᐅᐃᕆᓐᓇᖅᑐᓄᑦ ᐃᓇᖐᔾᔪᑎᒃᓴᖃᖅᑎᑦᑎᓲᑦ, ᐊᑐᐃᓐᓇᐅᔪᑦ ᐋᓐᓂᐊᕕᖕᓂᑦ 
ᐄᔭᒐᖅᑖᕐᕕᖕᓂᓪᓘᓐᓃᑦ, ᐊᑭᖃᙱᓪᓗᑎᒃ ᓄᖅᑲᕋᓱᒃᑐᓄᓪᓘᓐᓃᑦ ᑎᐹᖕᒥᑦ, ᓂᐅᖅᑲᒐᓂ, 
ᓱᕐᕋᖕᓇᖅᑐᓂᒡᓗ ᐊᑐᕐᓂᕐᒥᑦ. 

5. ᓇᐅᑦᑎᖅᓱᕐᓗᒍ, ᖃᐅᔨᓴᕐᓗᒍ, ᖃᐅᔨᓴᕐᓂᖅ, ᐊᒻᒪ ᓯᐊᒻᒪᒃᑎᕆᓂᖅ ᖃᐅᔨᒪᓂᕆᔭᐅᔪᓂᒃ ᑎᐹᑉ 
ᒥᒃᓵᓄᑦ: ᐊᐅᓚᓪᓗᒍ ᖃᕆᑕᐅᔭᒥ ᑐᖅᑯᖅᑐᐃᕕᒃ ᐊᒻᒪᓗ ᐊᑐᓕᖅᑎᑦᑎᕙᓪᓕᐊᓂᖅ ᐱᓕᕆᐊᒥᒃ. 

 
ᐊᑐᓕᖅᑎᑕᐅᕙᓪᓕᐊᓂᖏᑦ ᒫᔾᔨ 31, 2026−ᒥ:  

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐅᓄᖅᑐᓂᑦ ᐱᓕᕆᓯᒪᔪᑦ ᑐᑭᓯᐅᒪᑎᑦᑎᓂᕐᒥᑦ ᐊᒻᒪᓗ 
ᐅᔾᔨᕈᓱᓕᖅᑎᑦᑎᓂᕐᒥᑦ ᖃᓄᐃᓕᐅᕈᑎᒃᓴᓂᑦ ᓴᖅᑭᔮᖅᑎᑦᑎᓂᕐᒥᑦ ᓄᑖᒥᑦ ᒪᓕᒐᖅᑎᒍᑦ 
ᐋᖅᑭᒃᓱᖅᓯᒪᔪᓂᑦ. ᑖᒃᑯᐊ ᖃᓄᐃᓕᐅᕈᑎᑦ ᑎᑭᐅᑎᓯᒪᔪᑦ ᑕᒪᐃᓐᓄᑦ ᐃᓄᖕᓄᑦ ᑐᕌᖓᑦᑎᐊᖅᑐᓄᓪᓗ 
ᐃᓄᖕᓄᑦ ᐃᓚᐅᓪᓗᑎᒃ ᑎᐹᖕᓂᒃ ᓂᐅᕕᐊᒃᓴᖃᖅᑎᑦ ᓇᖕᒥᓂᖃᖅᑎᓪᓗ ᓱᐴᖅᑐᕐᕕᐅᔭᕆᐊᖃᙱᑦᑐᓂᒃ 
ᑲᒪᒋᔭᐅᔪᓂᒃ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᕐᒥ. ᑐᓴᐅᒪᔪᓕᕆᔾᔪᑏᑦ ᐃᓚᖃᖅᓯᒪᔪᑦ ᐃᓄᓕᒫᓄᑦ 
ᐱᔨᑦᑎᕋᕐᓂᕐᒧᑦ ᑐᓴᒐᒃᓴᓂᑦ, ᑎᑎᖅᑲᓂᑦ, ᑎᑎᖅᑲᕋᓛᓂᑦ, ᐊᒻᒪᓗ ᖃᕆᑕᐅᔭᒃᑯᑦ ᑎᑎᕋᖅᓯᒪᔪᓂᒃ. 

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑲᔪᓯᑎᑦᑎᓯᒪᕗᑦ ᑲᔪᓰᓐᓇᖅᑐᒥᒃ ᑎᐹᖕᒧᑦ ᑐᓴᐅᒪᑎᑦᑎᓂᕐᒧᑦ 
ᖃᓄᐃᓕᐅᖅᑕᐅᕙᓪᓕᐊᔪᒪᔪᒥᒃ ᐋᖅᑭᒃᓱᖅᑕᐅᓯᒪᓪᓗᓂ ᐱᑐᐃᓐᓇᐅᙱᑦᑐᓄᑦ ᐃᓄᖕᓄᑦ, 
ᐃᓚᒋᔭᐅᓪᓗᓂ ᓄᑖᙳᕆᐊᖅᓯᒪᔪᑦ ᓄᓇᕗᒻᒥ ᓄᖅᑲᕐᓂᕐᒧᑦ ᐃᑭᐊᖅᑭᕕᒋᔭᐅᔪᖅ ᑭᒃᑯᑐᐃᓐᓇᓄᓪᓗ 
ᑐᓴᐅᒪᑎᑦᑎᕙᖕᓂᕐᒧᑦ ᐊᑐᖅᑕᐅᕙᒃᑐᑦ ᐃᓚᓕᐅᔾᔨᔪᒪᓪᓗᑎᒃ ᓄᑖᓂᒃ ᐊᑐᖅᑕᐅᔪᓐᓇᖅᑐᓂᒃ, 
ᓄᖅᑲᕐᓂᕐᒧᑦ ᑐᓴᖅᑕᐅᔪᒃᓴᓂᒃ, ᓱᐴᖅᑐᒐᕐᓂᒃ ᓱᕐᕋᖕᓇᖅᑐᓄᓪᓗ ᑐᓴᖅᑕᐅᔪᒃᓴᓂᒃ, 

 
8 ᑭᖑᓪᓕᖅᐹᖅᓯᐅᑎᒥᒃ ᐊᑐᓕᖅᑎᑦᑎᓂᕐᒧᑦ ᐅᓂᒃᑲᐅᓯᕐᒥᒃ ᑲᔪᓯᑎᑦᑎᔪᖃᖅᐸᓪᓕᐊᓕᖅᐳᖅ ᐱᑎᑦᑎᓂᐊᖅᖢᓂᓗ ᐊᑕᖐᑦᑎᐊᖅᑐᒥᒃ 
ᖃᐅᔨᓴᖅᓯᓂᕐᒥᒃ ᐊᑐᓕᖅᑎᑦᑎᕙᓪᓕᐊᓂᕐᒧᑦ ᑲᔪᓯᕙᓪᓕᐊᓂᕆᔭᐅᔪᒥᒃ. 

ᐃᓕᓐᓂᐊᕈᑕᐅᕙᒃᑐᓂᒡᓗ ᐊᒃᑐᐊᓂᓕᖕᓂᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᒃᑐᖅᓯᓂᐅᕙᒃᑐᓂᒃ 
ᓱᐴᖅᑐᖅᐸᖕᓂᕐᒥᒃ ᐊᑐᖅᑕᐅᔭᕆᐊᓕᖕᓂᒡᓗ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ.  

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᒪᐃᓕᐅᖅᓯᒪᕗᑦ ᓴᖅᑭᑎᑦᑎᓚᐅᖅᐳᑦ ᑭᒃᑯᑐᐃᓐᓇᓄᑦ 
ᑐᓴᐅᒪᑎᑦᑎᓂᕐᒧᑦ ᐱᓕᕆᐊᖑᔪᒥᒃ ᐃᑲᔪᕈᒪᓪᓗᑎᒃ ᑐᓴᐅᒪᑎᑦᑎᓂᕐᒥᒃ ᓄᓇᕗᒻᒥᐅᓂᒃ ᑕᒪᑐᒧᖓ 
ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ ᒪᐃ 31, 2025−ᒥ, ᐃᓕᓴᕆᔪᒪᓪᓗᒍ ᓄᓇᕐᔪᐊᓕᒫᒥ 
ᑎᐹᒃᑐᖅᑕᐃᓕᓂᕐᒧᑦ ᐅᓪᓗᕆᔭᐅᔪᖅ. 

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᑲᔪᖅᓱᐃᓚᐅᖅᐳᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂ 
ᐊᑐᓕᖅᑎᑦᑎᓪᓗᑎᒃ ᓱᐴᖅᑐᕐᕕᐅᒋᐊᖃᙱᑦᑐᓂᒃ ᐃᓄᖕᓄᑦ ᑮᓇᐅᔭᖃᖅᑎᑕᐅᔪᓂᒃ ᐊᒻᒪ ᓄᓇᕗᑦ 
ᒐᕙᒪᒃᑯᑦ ᐃᖅᑲᓇᐃᔭᖅᑎᓄᑦ ᐃᒡᓗᓕᕆᓂᕐᒧᑦ ᐱᓕᕆᐊᖑᕙᓪᓕᐊᔪᒪᔪᓂᒃ. ᑐᓴᐅᒪᔪᑎᒃᓴᑦ ᐸᑦᑕᙳᐊᑦ 
(K-ᐸᒃᑕᐃᑦ), ᐊᒻᒪᓗ ᓂᐱᑦᑕᐅᑎᓂᒃ ᑐᓐᓂᖅᓴᐃᓚᐅᖅᑐᑦ ᐃᓕᓐᓂᐊᑎᑦᑎᑎᓪᓗᒋᑦ ᓄᓇᓕᖕᒥᐅᑕᓂᒃ 
ᐊᒻᒪᓗ ᐃᒡᓗᖃᖅᑎᐅᔪᓂᑦ ᓄᑖᓂᑦ ᓱᐴᖅᑐᕐᓂᕐᒧᑦ ᒪᓕᒐᕐᓂᒃ ᐃᒪᖃᖅᖢᓂ 
ᓱᐴᖅᑐᕐᕕᐅᒋᐊᖃᙱᑦᑐᓂᑦ ᓇᑭᓪᓗ ᐃᑲᔪᖅᑕᐅᔪᓐᓇᕐᒪᖔᑦ ᓄᖅᑲᕋᓱᐊᖅᑎᓪᓗᒋᑦ. ᓇᓗᓇᐃᒃᑯᑕᑦ 
ᑐᕌᖓᔪᑦ ᓱᐴᖅᑐᕐᕕᐅᒋᐊᖃᙱᑦᑐᓄᑦ ᐃᒡᓗᓄᑦ ᑐᓐᓂᖅᓴᖅᑕᐅᓚᐅᖅᑐᑦ ᓄᓇᕗᒻᒥ ᐃᒡᓗᒥᑦ 
ᑲᒪᒋᔭᖃᖅᑐᓄᑦ ᐋᖅᑭᒃᓱᖅᑕᐅᓂᐊᕐᓗᑎᒃ ᐃᒡᓗᐊᓗᖕᓄᑦ. 

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑲᔪᓯᑎᑦᑎᓯᒪᕗᑦ ᑲᔪᓰᓐᓇᖅᑐᒥᒃ ᐅᔾᔨᕆᔭᐅᓕᖅᑎᑦᑎᓂᕐᒥᒃ 
ᐱᓕᕆᐊᖑᕙᓪᓕᐊᔪᒪᔪᓂᒃ ᐊᒃᑐᐊᓂᓕᖕᓂᒃ ᓱᐴᖅᑐᕐᕕᐅᔭᕆᐊᖃᙱᓐᓂᕐᒥᒃ ᑭᒃᑯᑐᐃᓐᓇᓄᑦ 
ᐃᓂᒋᔭᐅᕙᒃᑐᓂᒃ ᐅᑭᐅᖅᑕᖅᑐᒥᓗ ᐊᕕᒃᓯᒪᓂᕆᔭᐅᔪᒥ ᐊᕙᑎᒧᑦ ᖃᓄᐃᙱᑦᑎᐊᕈᓐᓇᕐᓂᕐᒧᑦ 
ᑐᓴᖅᑕᐅᔪᒃᓴᓂᒃ, ᐃᓚᒋᔭᐅᓪᓗᓂ ᐅᔾᔨᕐᓇᖅᓯᑎᑦᑎᓂᕐᒥᒃ ᐆᒥᖓ, "9−ᒦᑕᓂᒃ ᑭᒡᓕᒋᔭᐅᔪᒥᒃ" 
ᓱᐴᖅᑐᕐᕕᐅᔭᕆᐊᖃᙱᑦᑐᓄᓪᓗ ᐃᓂᓄᑦ ᒪᓕᒃᑕᐅᔭᕆᐊᓕᖕᓂᒃ ᐅᑯᑎᒎᓇᖅ, ᑎᐹᖕᒧᑦ ᐊᒻᒪᓗ 
ᓱᐴᖅᑐᕐᓂᕐᒧᑦ ᐱᖁᔭᒃᑯᑦ. 

• ᓄᑖᙳᕆᐊᖅᑎᑕᐅᓯᒪᔪᖅ ᑎᐹᖕᓂᑦ ᐊᒻᒪᓗ ᓱᐴᖅᑐᕐᓇᖅᑐᓂᑦ ᓂᐅᕕᐊᒃᓴᖃᖅᑎᓄᑦ ᐃᑲᔫᑎᒃᓴᑦ 
ᑲᑎᖅᓱᖅᓯᒪᔪᑦ ᑐᓐᓂᖅᓴᖅᑕᐅᓚᐅᖅᑐᑦ ᐊᑕᖏᖅᑐᓄᑦ ᐊᑎᓕᐅᖅᓯᒪᔪᓄᑦ ᑎᐹᖕᓂᑦ ᐊᒻᒪᓗ 
ᓱᐴᖅᑐᕐᓇᖅᑐᓂᑦ ᓂᐅᕕᐊᒃᓴᖃᖅᑎᓄᑦ ᓄᓇᕗᒻᒥ. ᑎᓴᒪᐅᓕᖅᑲᖓᔪᓂᑦ ᓂᐅᕕᐊᒃᓴᖃᖅᑏᑦ 
ᐅᓂᒃᑳᕆᐊᖃᕐᓂᖏᓐᓄᑦ ᑎᑎᕋᕆᐊᓖᑦ ᓴᖅᑭᑕᐅᓯᒪᔪᑦ ᐃᑲᔪᕐᓂᕐᒥᑦ ᓂᐅᕕᐊᒃᓴᖃᖅᑎᑎᔨᓂᑦ 
ᒪᓕᑦᑎᐊᕐᓗᑎᒃ ᓄᑖᒥᑦ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᕐᒧᑦ.  

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐋᖅᑭᒃᓱᐃᓯᒪᔪᑦ ᓂᐅᕕᐊᒃᓴᖃᖅᑎᓄᑦ ᐃᑲᔪᕋᓱᐊᕐᓂᕐᒧᑦ 
ᐃᓵᒃᓯᒪᓂᐅᔪᓂᒃ ᐸᕐᓇᐅᑎᒥᑦ ᑐᕌᒐᖃᖅᖢᑎᒃ ᐃᓕᓐᓂᐊᑎᑦᑎᓂᖅᓴᐅᓂᕐᒥᑦ ᐊᒻᒪᓗ 
ᐱᓕᕆᑎᑦᑎᓂᖅᓴᐅᓂᕐᒥᑦ ᐱᔾᔪᑎᒋᓪᓗᒍ ᓄᑖᖑᔪᖅ ᓂᐅᕕᐊᒃᓴᖃᖅᑎᓄᑦ ᐃᑲᔫᑎᒃᓴᑦ ᑲᑎᖅᓱᖅᓯᒪᔪᓂᑦ 
ᐅᓂᒃᑳᓕᐅᕆᐊᖃᕐᓂᖏᓐᓄᑦ ᒪᓕᒋᐊᓖᑦ. ᓴᖅᑭᑎᑦᑎᕙᓪᓕᐊᓂᕐᒧᑦ ᖃᓄᐃᓕᐅᕐᓂᕐᒧᑦ ᐸᕐᓇᐅᑦ ᒫᓐᓇ 
ᐋᖅᑭᒃᓱᖅᑕᐅᕙᓪᓕᐊᕗᖅ, ᐊᑐᓕᖅᑎᑕᐅᓂᖓᓗ ᓂᕆᐅᒋᔭᐅᔪᖅ ᑲᔪᓯᓂᐊᕐᓂᖓᓂᒃ 
ᑭᖑᓪᓕᖅᐹᖅᓯᐅᑎᖓ ᐱᔭᕇᖅᑕᐅᓯᒪᓕᖅᐸᑦ. 

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑲᑐᔾᔨᖃᑎᖃᖅᓯᒪᔪᑦ ᑮᓇᐅᔭᓕᕆᔨᒃᑯᑦ ᐱᓕᕆᕝᕕᖓᓂ ᐋᖅᑭᒃᓱᐃᓪᓗᑎᒃ 
ᓄᑖᒥᑦ ᐊᒻᒪᓗ ᐊᑑᑎᖃᖅᑐᓂᑦ ᐱᓕᕆᔾᔪᓯᐅᔪᓂᑦ ᒪᓕᑦᑎᐊᖅᑎᑦᑎᓂᐊᖅᑐᓂᒃ 
ᒪᓕᑦᑎᐊᕆᐊᖃᕐᓂᕐᒥᑦ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᕐᒥᑦ.  

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑐᒃᓯᕋᖅᑎᓪᓗᒋᑦ, ᐃᖃᓗᖕᓂ ᓄᓇᓕᐸᐅᔭᒃᑯᑦ ᐋᖅᑭᒋᐊᖅᓯᓚᐅᖅᐳᑦ 
ᓱᕐᕋᖕᓇᖅᑐᓂᒃ ᐊᑐᖅᐸᒃᑐᓄᑦ, ᑎᐹᒃᑐᖅᐸᒃᑐᓄᑦ ᐊᒻᒪ ᓯᒡᒐᓕᐊᙳᐊᓄᑦ ᒪᓕᒐᕋᓛᖅ ᓈᓴᐅᑖ 863 
ᖁᔭᓈᖅᑕᐅᓪᓗᓂ ᐲᖅᑕᐅᓪᓗᓂᓗ ᐊᒡᒍᖅᓯᒪᒃᑲᓐᓂᓖᑦ 5.03 ᐊᒻᒪ 5.04. ᑖᒃᑯᐊ ᐃᓚᖏᑕ 
ᐃᓚᒍᑕᒃᑲᓐᓂᐊᓂ ᑐᓴᖅᑎᑦᑎᖕᒪᑕ ᑖᓐᓇ ᐃᓚᒃᑲᓐᓂᖓ 19.1 ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ 
ᐱᖁᔭᕐᒥᑦ. ᐱᓗᐊᖅᑐᒥᑦ, ᐊᒡᒍᖅᓯᒪᓂᓖᑦ 5.03 ᐊᒻᒪᓗ 5.04 ᐱᕕᖃᖅᑎᑦᑎᓚᐅᖅᐳᖅ ᐃᓄᖕᓂᑦ 
ᐊᑐᖔᕈᓐᓇᕐᓗᑎᒃ ᓯᒡᒐᓕᐊᙳᐊᓂᒃ ᐆᒃᑐᖅᑕᐅᓗᓂ (ᐳᔫᕐᓇᖅᑐᓂᒃ ᓂᐅᕕᐊᒃᓴᓕᖕᓂᑦ), 
ᐊᒡᒍᖅᓯᒪᓂᓕᒃᑕᐅᖅ 19(1)(f) ᑖᒃᑯᓇᓂ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᕐᒥᑦ, ᐱᖁᔭᖅ 
ᓇᓗᓇᐃᖅᓯᕗᖅ ᖃᓄᐃᓕᐅᖅᑐᖃᔾᔮᙱᓐᓂᖓᓂ ᑎᐹᓕᕆᔨᓂᑦ, ᐳᔫᕐᓇᖅᑐᓂᒃ ᓂᐅᕕᕐᕕᖕᒥᑦ, 
ᐅᕝᕙᓘᓐᓃᑦ shisha ᓂᐅᕕᕐᕕᖕᒥᑦ ᐊᓯᖓᓂ ᓂᐅᕕᐊᒃᓴᖃᕐᓗᑎᒃ ᓴᖅᑭᔮᖅᐸᒌᖅᑐᓂᑦ, 
ᑕᑯᒃᓴᐅᑎᑕᐅᔪᓂᑦ, ᐊᒻᒪᓗ ᒪᓂᓴᐅᑕᐅᔪᓂᑦ (ᓲᕐᓗ ᓂᐅᕕᐊᒃᓴᖃᖅᑎ ᖃᐅᔨᒪᑦᑎᐊᕆᐊᕐᓂᐊᖅᑐᖅ 
ᓱᐴᖅᑐᖅᑐᖃᔾᔮᙱᓐᓂᖓᓂ ᓂᐅᕕᕐᕕᖕᒥᑦ, ᓂᐅᕕᐊᒃᓴᖃᕐᓗᓂ ᑭᓯᐊᓂ ᐱᔪᓐᓇᖅᑎᑕᐅᔪᓂᒃ 
ᓱᓇᒃᑯᑖᓂᑦ).  

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᓕᕆᖃᑎᖃᖅᓯᒪᕗᑦ ᐋᑐᕚᒥ ᐆᒻᒪᑎᓕᕆᕝᕕᖕᒥ 
ᐊᑐᓕᖅᑎᑦᑎᔪᒪᓪᓗᑎᒃ ᐋᑐᕚᒥ ᐊᑐᖅᑕᐅᔪᓐᓇᖅᑐᒥᒃ ᓱᐴᖅᑐᖃᑦᑕᕈᓐᓃᖅᐸᓪᓕᐊᓂᕐᒧᑦ (OMSC) 
ᐃᑲᔪᖅᑐᐃᔪᒪᓪᓗᑎᒃ ᐱᓕᕆᕝᕕᒋᔭᐅᕙᒃᑐᓂᒃ ᐃᓗᐊᖅᓴᖅᑕᐅᕙᓪᓕᐊᔪᓂᒃ ᐊᑐᕈᓐᓇᖁᓪᓗᒋᓪᓗ 
ᓄᖅᑲᖅᐸᓪᓕᐊᓂᕐᒧᑦ ᐱᓕᕆᕝᕕᖃᖔᓕᕐᓂᕐᒥᒃ ᐃᓚᒋᔭᐅᓗᓂ ᖃᐅᑕᒫᖅᓯᐅᑎᓄᑦ ᑲᒪᒋᔭᖃᖅᐸᖕᓂᖅ. 
ᐱᓕᕆᐊᖃᐃᓐᓇᖅᐳᑦ ᓴᖅᑭᑎᑦᑎᔪᒪᓪᓗᑎᒃ ᐊᑐᓕᖅᑎᑦᑎᓂᕐᒧᑦ ᑲᑎᒪᔨᕋᓛᓂᒃ, 
ᐊᑕᐅᓰᓐᓇᒃᑰᓕᖅᑎᑦᑎᔪᒪᓪᓗᑎᒃ ᐃᓗᐊᖅᓴᐃᓂᕐᒧᑦ ᐊᑐᖅᑕᐅᕙᒃᑐᓂᒃ, ᐃᓚᒋᔭᐅᓗᓂ 
ᐋᖅᑭᒃᓱᐃᕙᓪᓕᐊᓂᖅ ᑎᓕᓯᔾᔪᑕᐅᔪᓂᒃ ᐃᓗᐊᖅᓴᐃᓂᕐᒧᓪᓗ ᑕᓯᐅᖅᓯᓂᕐᒥᒃ ᓇᓗᙱᑦᑎᐊᕈᒪᓂᕐᒧᑦ 
ᐊᑕᐅᓰᓐᓇᒃᑰᖅᑎᑕᐅᒐᓗᐊᕐᒪᖔᑕ ᐱᑎᑦᑎᕙᒃᑐᑦ ᑕᒫᓂᓕᒫᖅ ᐅᑭᐅᖅᑕᖅᑐᒥ ᐊᕕᒃᓯᒪᓂᕐᒥ.  

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᓕᕆᖃᑎᖃᖅᓯᒪᕗᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ ᑲᓇᑕᒥ 
ᑳᓐᑐᓛᖃᖅᑎᒥᒡᓗ ᐱᑎᑦᑎᔪᒪᓪᓗᑎᒃ ᐱᐅᓯᒋᐊᖅᓯᒪᔪᒥᒃ ᓄᖅᑲᕐᓂᕐᒧᑦ ᐅᖄᓚᕝᕕᐅᔪᓐᓇᖅᑐᒥᒃ 
ᐱᔨᑦᑎᕋᕐᓂᕆᔭᐅᕙᒃᑐᒥᒃ, ᐃᓚᒋᔭᐅᓪᓗᓂ 24/7 ᐅᖄᓚᕝᕕᐅᔪᓐᓇᖅᑐᒥᒃ ᐃᑲᔪᖅᑐᐃᔪᒪᓪᓗᓂ 
ᓄᓇᕗᒻᒥᐅᓂᒃ ᕿᓂᖅᑐᓂᒃ ᐃᑲᔪᖅᑕᐅᔪᒪᔪᓂᒃ ᓄᖅᑲᕈᒪᔪᓂᑦ ᐊᑐᙱᓐᓂᖅᓴᐅᔪᒪᔪᓂᓪᓘᓐᓃᑦ 
ᓱᐴᖅᑐᖅᐸᖕᓂᕐᒥᒃ ᐳᔫᖅᑎᑦᑎᕙᖕᓂᕐᒥᒡᓗ. ᐃᑭᐊᖅᑭᕕᒃᑯᑦ ᐅᖃᖃᑎᖃᕐᓂᖅ ᑎᑎᕋᖃᑦᑕᐅᑎᓂᕐᓗ 
ᐊᑐᖅᑕᐅᖔᕈᓐᓇᖅᑐᓂᒃ ᒫᓐᓇ ᐃᓚᓕᐅᔾᔭᐅᓯᒪᓕᖅᐳᑦ ᐱᔨᑦᑎᕋᕐᓂᕆᔭᐅᕙᒃᑐᒥ, ᒪᓂᒪᑎᑦᑎᓪᓗᑎᒃ 
ᓄᓇᕗᒻᒥᐅᓂᒃ ᐊᑐᖅᓯᓯᑲᐅᑎᒋᔪᓐᓇᕐᓂᕐᒥᒃ ᓄᖅᑲᕐᓂᕐᒧᑦ ᐊᔪᕈᓐᓃᖅᓴᖅᑎᑦᑎᔨᒥᒃ ᐱᑎᑦᑎᕙᒃᖢᓂ 
ᐋᖅᑭᒃᓱᖅᑕᐅᓯᒪᑦᑎᐊᖅᑐᓂᒃ ᑕᓯᐅᖅᓯᓂᕐᒥᒃ, ᑎᓕᐅᕆᓂᕐᒥᒃ, ᐊᑐᖅᑕᐅᔪᓐᓇᖅᑐᓂᒡᓗ 
ᓄᖅᑲᖅᐸᓪᓕᐊᓂᕐᒧᑦ ᐊᑐᖅᑕᐅᕙᒃᑐᓄᑦ. 

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐋᖅᑭᒃᓯᓯᒪᕗᑦ ᑭᒃᑯᑐᐃᓐᓇᓄᑦ ᑐᓴᐅᒪᑎᑦᑎᓂᕐᒧᑦ 
ᐱᓕᕆᐊᖑᓇᔭᖅᑐᒥᒃ ᑲᒪᒋᔭᖃᖅᑐᓂᒃ ᐅᔾᔨᕆᔭᐅᓕᖅᑎᑦᑎᓂᕐᒥᒃ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᖁᐋᖅᓵᕐᓇᕈᓐᓇᖅᑐᓂᒃ ᐊᒃᑐᐊᓂᓕᖕᓂᒃ ᓱᕐᕋᖕᓇᖅᑐᒥᒃ ᐊᑐᖅᐸᖕᓂᕐᒥᒃ. ᓴᖅᑭᔮᖅᑎᑕᐅᔪᖅ 
ᓂᕆᐅᒋᔭᐅᔪᖅ ᓴᖅᑭᑕᐅᓂᐊᕐᓂᖓᓂᒃ 2026/27 ᐊᕐᕌᒍᖓᓂ. 

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᓴᙱᒃᑎᒋᐊᖅᑎᑦᑎᓚᐅᖅᐳᑦ ᑭᒃᑯᑐᐃᓐᓇᓄᑦ ᑐᓴᖅᑕᐅᔪᒃᓴᓂᒃ 
ᐱᔾᔪᑎᖃᕐᓗᑎᒃ ᓱᐴᖅᑐᖅᐸᖕᓂᕐᒥᒃ ᓄᓇᓯᐅᑎᓂ ᐅᑭᐅᑭᓗᐊᖅᑐᓂᒃ ᐱᑕᖃᖅᑎᓪᓗᒋᑦ ᐋᖅᑭᒃᓱᐃᓪᓗᑎᒃ 
ᑐᕌᕆᔭᐅᔪᓂᒃ ᐃᓕᓐᓂᐊᖅᑎᑦᑎᓂᕐᒧᑦ ᐊᑐᖅᑕᐅᔪᓐᓇᖅᑐᓂᒃ, ᐃᓚᓕᐅᔾᔨᓪᓗᑎᒃ ᑐᓴᖅᑕᐅᔪᒃᓴᓂᒃ 
ᑐᓴᐅᒪᑎᑦᑎᓂᕐᒧᑦ ᐱᓕᕆᐊᖑᔪᓄᑦ, ᑲᔪᓯᑎᑦᑎᓂᕐᒥᒡᓗ ᑲᔪᓰᓐᓇᖅᑐᒥᒃ ᑭᒃᑯᑐᐃᓐᓇᓂᒃ 
ᐅᔾᔨᕆᔭᐅᓕᖅᑎᑦᑎᓂᕐᒧᑦ ᐱᓕᕆᐊᖑᕙᒃᑐᓂᒃ. 

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᓕᕆᖃᑎᖃᐃᓐᓇᖅᐳᑦ ᐱᓕᕆᖃᑎᖃᖅᐸᒃᖢᑎᒡᓗ ᐱᓕᕆᐊᒃᓴᓂᒃ 
ᐱᙳᐊᖅᑐᓕᕆᓂᕐᒧᑦ ᑭᐱᙳᐃᔭᖅᑎᑦᑎᓂᕐᒧᓪᓗ ᐱᖃᖃᑕᐅᔪᓂᒃ ᐅᔾᔨᕐᓇᖅᓯᑎᑦᑎᔪᒪᓪᓗᑎᒃ ᐱᐅᔪᓂᒃ 
ᐃᔾᔪᐊᒐᒃᓴᑦᑎᐊᕙᐅᔪᓂᒃ ᐃᓕᖅᑯᓯᕆᔭᐅᕙᒃᑐᓂᒃ ᖃᓄᐃᙱᑦᑎᐊᕐᓂᕐᒧᓪᓗ ᐃᓅᓯᖃᖅᐸᖕᓂᕐᒧᑦ 
ᓂᕈᐊᕆᔭᐅᕙᒃᑐᓂᒃ ᒪᒃᑯᒃᑐᓄᑦ ᓄᓇᓕᖕᒥᐅᓄᓪᓗ. 

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐊᑐᐃᓐᓇᕈᖅᑎᑦᑎᓚᐅᖅᐳᑦ ᑎᐹᖕᒦᑦᑐᖅ ᐅᐃᕆᓐᓇᖅᑐᓄᑦ 
ᐃᓇᖐᔾᔪᑎᑦ ᒪᒥᓴᐅᑎᓂᒃ ᐃᓕᓐᓂᐊᖅᑎᑦᑎᑎᓪᓗᒋᑦ ᐊᒻᒪ ᑐᓴᐅᒪᑎᑦᑎᔨᖃᖅᑎᓪᓗᒋᑦ ᐃᖃᓗᖕᓂ ᐊᒻᒪ 
ᓄᓇᓕᖕᓄᑦ ᐳᓛᕆᐊᑲᑕᒃᑎᓪᓗᒋᑦ ᐊᑭᖃᙱᖦᖢᑎᒃ ᐃᓄᖕᓄᑦ ᑎᐹᒃᑐᓗᐊᕈᓐᓃᕈᒪᔪᓄᑦ ᐅᕝᕙᓘᓐᓃᑦ 
ᓄᖅᑲᕈᒪᔪᓄᑦ. ᐋᓐᓂᐊᕕᓕᐊᖅᖢᑎᒃ ᐊᐅᓪᓚᖅᐸᒃᑐᑦ ᒪᓕᒃᑎᖏᓪᓗ ᓛᒐ ᐹᕕᓐᒥ ᐋᑐᕚᒥ 
ᐊᑐᕈᓐᓇᕆᕗᑦ ᓄᖅᑲᖅᐸᓪᓕᐊᓂᕐᒧᑦ ᐃᑲᔪᖅᑕᐅᔾᔪᑎᓂᒃ, ᐃᓚᒋᔭᐅᓪᓗᓂ ᑎᐹᖕᒦᑦᑐᖅ 
ᐅᐃᕆᓐᓇᖅᑐᓄᑦ ᐃᓇᖐᔾᔪᑎᑦ ᒪᒥᓴᐅᑎᑦ. ᑖᓐᓇ ᐱᓕᕆᐊᖑᔪᖅ ᒪᓂᒪᑎᑕᐅᓯᒪᓕᖅᐳᖅ ᑕᐃᒪᙵᑦ 
2019−ᖑᓚᐅᖅᑎᓪᓗᒍ ᓄᖅᑲᖓᓚᐅᑲᖕᓂᐊᖅᖢᓂ 2020−ᒥ ᓄᕙᒡᔪᐊᕐᓇᐅᓚᐅᖅᑐᖅ 
ᐱᔾᔪᑕᐅᓚᐅᖅᓯᒪᓪᓗᓂ. 

 
ᒪᓕᑦᑎᐊᕆᐊᖃᕐᓂᕐᒧᑦ ᑐᓴᖅᑎᑦᑎᓂᕆᔭᖏᓐᓂᒃ, ᖃᐅᔨᓴᕐᓂᕐᒥᑦ, ᐊᒻᒪᓗ ᒪᓕᑦᑎᐊᕆᐊᖃᕐᓂᕐᒥᑦ 
ᖃᓄᐃᓕᐅᕈᑎᓂᑦ ᐊᐃᕆᓕ 2025 ᐊᒻᒪᓗ ᒫᔾᔨ 2026 ᐊᑯᓐᓂᖓᓂ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 
ᐱᓕᕆᓯᒪᔪᑦ ᐃᓕᓐᓂᐊᖅᑎᑦᑎᓂᕐᒥᑦ ᓄᓇᕗᒻᒥᐅᓂᑦ ᐊᒻᒪᓗ ᐊᓯᖏᓐᓂᒃ ᐱᖃᑕᐅᓯᒪᔪᓂᑦ ᒪᓕᑦᑎᐊᕆᐊᓕᖕᓂᒃ 
ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᕐᒥᑦ.  
 
ᑐᓴᐅᒪᖃᑦᑕᐅᑎᓕᕆᓂᖅ ᑭᒃᑯᑐᐃᓐᓇᓂᒡᓗ ᐅᔾᔨᖅᓱᕆᐊᖅᑎᑦᑎᓂᖅ 
 
ᐃᓄᖕᓄᑦ ᑐᓴᐅᒪᔪᓕᕆᔾᔪᑎᑦ 
ᐅᓂᒃᑳᓕᐅᕐᓇᐅᑎᓪᓗᒍ, ᓄᓇᕗᑦ ᒐᕙᒪᒃᑯᑦ ᑎᐹᒃ ᒫᓂ ᐃᓂᖃᙱᓚᖅ facebook ᒪᒃᐱᖅᑐᒐᒃᑯᑦ 
ᐊᑦᑎᖅᑕᐅᓪᓚᕆᓕᓚᐅᖅᐳᖅ ᓄᓇᕗᑦ ᓄᖅᑲᖅᑐᖅ ᐊᑕᐅᑦᑎᒃᑰᖃᑎᖃᕈᒪᓂᕐᒧᑦ ᓄᑖᙳᕆᐊᖅᓯᒪᔪᒧᑦ 
ᐱᓕᕆᐊᒃᓴᒧᑦ ᓇᓗᓇᐃᒃᑯᑦᑎᖅᓱᐃᔪᓂᑦ. ᐊᕐᕌᒍᒥᑦ, ᓄᓇᕗᑦ ᒐᕙᒪᒃᑯᖏᑦᑕ ᑎᐹᒃ ᒫᓂ ᐃᓂᖃᙱᓚᖅ 
Facebook-ᑯᑦ ᓴᖅᑭᑦᑎᖃᑦᑕᓚᐅᖅᐳᑦ ᐱᓇᓱᐊᕈᓯᑕᒫᑦ ᐱᔾᔪᑎᖃᓗᐊᖅᖢᑎᒃ, ᐊᓯᖏᓐᓂᒡᓗ, ᒫᓐᓇ 
ᓱᐴᖅᑐᕐᓂᕐᒧᑦ ᒪᓕᒐᖏᓐᓂᑦ ᐊᒻᒪᓗ ᐃᑲᔫᑎᒃᓴᑦ ᓄᖅᑲᕈᒪᔪᓄᑦ ᐱᓗᐊᕈᒪᔪᓐᓃᖅᑐᓄᓪᓘᓐᓃᑦ ᓱᐴᖅᑐᕐᓂᕐᒧᑦ, 
ᒥᓪᓗᐊᒐᕐᓄ, ᐅᕝᕙᓘᓐᓃᑦ ᓱᕐᕋᖕᓇᖅᑐᓄᑦ, ᐃᓕᓐᓂᐊᕈᑎᓪᓗ ᐅᓗᕆᐊᓇᕐᓂᖓᓂ ᑎᐹᒃᑐᖃᑦᑕᕐᓂᕐᒧᑦ. 
ᐊᒃᓱᕉᑕᐅᓪᓗᐊᑕᓚᐅᖅᑐᖅ ᐃᓗᓕᖏᑦ Facebook ᒪᒃᐱᒐᖓᓂ ᐃᓚᐅᕝᕕᐅᔪᓐᓇᕐᓂᖅᓴᐅᖁᓪᓗᒋᑦ 
ᖃᐅᔨᓴᕈᑎᓄᑦ, ᓄᖅᑲᕐᓂᕐᒧᑦ ᐱᖃᓐᓇᕆᔭᕐᓄᑦ, ᐊᒻᒪ TCP ᐊᕐᕌᒍ ᐃᓚᐃᓐᓇᖓᓂ ᓄᖅᑲᕐᓂᕐᒧᑦ 
ᐊᒃᓱᕈᕈᑕᐅᕙᒃᑐᑦ. ᑖᒃᑯᐊ ᐱᓕᕆᐊᖑᕙᓪᓕᐊᔪᒪᔪᑦ ᑐᕌᕆᔭᖃᓚᐅᖅᐳᑦ ᑎᓕᐅᕆᔪᒪᓪᓗᑎᒃ ᓈᓚᒃᑎᓂᒃ 

ᐃᓚᐅᖁᔨᓪᓗᑎᒃ, ᐃᑲᔪᖅᑐᐃᓪᓗᑎᒃ ᐃᓕᖅᑯᓯᕆᔭᐅᔪᓂᒃ ᐊᓯᔾᔨᖅᓯᓂᕐᒥᒃ ᐊᑐᓗᐊᕈᓐᓃᖅᑎᑦᑎᓂᕐᒥᒃ 
ᓄᖅᑲᕋᓱᖕᓂᕐᒥᒡᓘᓐᓃᑦ, ᐊᒻᒪᓗᑦᑕᐅᖅ ᐊᖏᒡᓕᒋᐊᖅᑎᑦᑎᔪᒪᓪᓗᑎᒃ ᐃᓚᐅᑎᑦᑎᓂᕐᒥᒃ ᐅᖃᐅᓯᒃᑯᑦ.  
 
Facebook-ᑯᑦ ᐱᓕᕆᓂᕆᓚᐅᖅᑕᖏᑦ ᐊᐃᕆᓕ 2025 ᐊᒻᒪ ᒫᔾᔨ 2026 ᐊᑯᓐᓂᖓᓂ: 

• ᓄᓇᕗᑦ ᓄᖅᑲᖅᐳᖅ Facebook ᒪᒃᐱᖅᑐᒐᖓ ᑲᑎᖦᖢᒋᑦ 5,816-ᓂᒃ ᒪᓕᒃᑎᖃᓚᐅᖅᐳᑦ. ᑖᓐᓇ 
ᑕᑯᒃᓴᐅᑎᑦᑎᔪᖅ ᒪᒃᐱᖅᑐᒐᐅᑉ ᓈᓚᒃᑎᖏᑕ ᐊᖏᓂᖏᓐᓂᒃ, ᖃᔅᓯᐅᓂᖏᑦ ᐃᓄᐃᑦ ᑕᑯᓚᐅᖅᑐᑦ 
ᐃᓗᓕᖏᓐᓂᒃ ᐊᒃᑐᐊᓂᓕᖕᓂᒃ ᒪᒃᐱᖅᑐᒐᕐᒧᑦ ᐊᒻᒪᓗ ᐱᔪᓐᓇᖅᑐᑦ ᐃᓗᓕᖏᓐᓂᒃ ᐃᓚᐅᓪᓗᑎᒃ 
ᓴᖅᑭᑕᐅᔪᑦ, ᒪᓂᓴᐅᑎᑦ, ᒪᒃᐱᖅᑐᒐᕐᒧᑦ ᑕᑯᔭᖅᑐᖅᑕᐅᔪᑦ, ᐅᖃᐅᓯᐅᓯᒪᔪᑦ, ᐊᒻᒪᓗ ᑕᑯᔭᐅᔪᑦ 
ᐊᓯᒥᓄᑦ. 

• ᓴᖅᑭᔮᖅᑎᑕᐅᔪᑦ ᐅᓄᖅᓯᕚᓪᓕᕐᔪᐊᓚᐅᖅᐳᑦ, 419−ᖑᓪᓗᑎᒃ ᓴᖅᑭᑕᐅᔪᑦ ᒥᒃᓴᐅᖦᖢᒋᑦ 
294−ᖑᓚᐅᖅᖢᑎᒃ ᐊᕐᕌᒎᓚᐅᖅᑐᒥ, ᐅᓄᖅᓯᒋᐊᖅᓯᒪᓪᓗᑎᒃ 42.5%−ᐸᓗᖕᒥᒃ. 

• ᒪᒃᐱᖅᑐᒐᕐᒥ ᐱᓕᕆᐊᖑᔪᑦ ᑕᑯᒃᓴᐅᑎᑦᑎᓚᐅᖅᐳᑦ ᑎᑭᐅᑎᔪᓐᓇᑦᑎᐊᕐᓂᕐᒥᒃ ᑕᑯᒃᓴᐅᑦᑎᐊᕐᓂᕐᒥᒡᓗ: 
o 533,460 ᐃᓄᐃᑦ ᖃᐅᔨᒋᐊᕐᕕᖃᓚᐅᖅᐳᑦ ᒪᒃᐱᖅᑐᒐᓕᒫᓂ ᐃᓗᓕᖏᓐᓂ (ᐃᓚᒋᔭᐅᓪᓗᑎᒃ 

ᑎᑎᕋᖅᓯᒪᔪᑦ, ᒪᓂᓴᐅᑎᑦ, ᒪᒃᐱᖅᑐᒐᕐᓄᑦ ᑕᑯᔭᖅᑐᖅᑕᐅᔪᑦ, ᐅᖃᐅᓯᐅᓯᒪᔪᑦ ᐊᒻᒪ 
ᐊᒥᖅᑳᕈᑕᐅᔪᑦ).  

o 369,055 ᐃᓱᒪᒋᔭᐅᔪᑦ9 ᓴᖅᑭᑕᐅᓚᐅᖅᑐᑦ ᐋᖅᑭᒃᑕᐅᓯᒪᔪᑦ ᓴᖅᑭᑕᐅᔪᑦ ᐃᓗᓕᖏᓐᓂᑦ, 
ᓇᓗᓇᐃᖅᓯᓪᓗᑎᒃ ᖃᔅᓰᖅᓱᖅᖢᑎᒃ ᐃᓗᓕᖏᑦ ᓴᖅᑭᔮᖅᑎᑕᐅᓚᐅᕐᓂᖏᓐᓂᒃ.  

o 152,053 ᐃᓄᐃᑦ ᖃᐅᔨᒋᐊᕐᕕᐅᓚᐅᖅᐳᑦ ᓴᖅᑭᑕᐅᓯᒪᔪᑎᒍᑦ, ᑭᒡᒐᖅᑐᐃᓪᓗᑎᒃ 
ᐊᔾᔨᖃᙱᑦᑐᓂᒃ ᐊᑐᖅᑎᓂᒃ ᕿᒥᕐᕈᓚᐅᖅᑐᓂᒃ ᓴᖅᑭᑕᐅᔪᓂᒃ ᐃᓗᓕᖏᓐᓂᒃ.  

• ᑭᖑᓂᐊᒍᑦ ᐃᓚᐅᔪᑦ ᒪᕐᕈᐃᖅᓱᓪᓗᐊᖅᖢᑎᒃ ᐅᓄᖅᓯᒋᐊᓚᐅᖅᐳᑦ, ᐅᓄᖅᓯᒋᐊᖅᖢᑎᒃ 1,084−ᓂᒃ 
ᐃᓚᐅᔪᓂᒃ ᐊᕐᕌᓂᐅᓚᐅᖅᑐᒥ 3,180−ᓄᑦ ᐃᓚᐅᔪᓄᑦ ᑕᒪᑐᒪᓂ ᐊᕐᕌᒍᒥ, ᑭᒡᒐᖅᑐᐃᓪᓗᓂ 
193%−ᒥᒃ ᐅᓄᖅᓯᒋᐊᖅᑐᓂᒃ.  

• ᐃᓚᐅᑎᑦᑎᓂᕐᒧᑦ ᖃᓄᐃᓕᕙᓪᓕᐊᓂᕆᔭᐅᔪᑦ ᓇᓗᓇᐃᖅᓯᕗᑦ ᓈᓚᒃᑎᑦ ᑲᑎᙵᓂᕆᕙᒃᑕᖏᑦ 
ᐅᓄᓛᖑᓚᐅᖅᐳᑦ ᐱᓪᓗᐊᑕᐅᑎᓪᓗᒋᑦ ᐱᓕᕆᓂᕆᔭᐅᕙᒃᑐᑦ, ᐱᓗᐊᙳᐊᖅᖢᓂ ᓄᕕᐱᕆ 2025−ᒥ 
ᐊᐅᓚᑕᐅᓪᓗᓂ ᓄᖅᑲᕐᓂᕐᒧᑦ ᐱᓇᔪᖕᓂᕆᔭᐅᔪᒧᑦ ᐱᓕᕆᐊᖑᔪᒧᑦ, ᐊᒻᒪᓗ ᐊᐃᕆᓕ 2025−ᒥ, 
ᐊᐃᕆᓕ 7−ᒥ ᓄᓇᕐᔪᐊᓕᒫᒥ ᖃᓄᐃᙱᑦᑎᐊᕈᓐᓇᕐᓂᕐᒧᑦ ᐅᓪᓗᕆᔭᐅᔪᒥ ᓴᖅᑭᑎᑕᐅᔪᒥ 
"ᓇᕿᑦᑎᓚᐅᕆᑦ ᖃᓄᐃᙱᑦᑎᐊᕐᓂᕐᒧᑦ! ᐅᓪᓗᒥ ᓱᐴᖅᑐᖃᑦᑕᕈᓐᓃᕆᑦ!" ᐊᒻᒪ ᓄᕕᐱᕆ 3-ᒥ 
ᐱᔪᒪᓕᕐᓇᖅᑐᑦ ᓴᖅᑭᑎᑕᖓ ᐱᐅᓛᖑᖃᑕᐅᓪᓗᓂ ᐃᓗᓕᖏᓐᓂᒃ. 

• ᑕᒪᐃᑎᒍᑦ, ᐊᕐᕌᒍ ᐃᓚᐃᓐᓇᖓᑕ ᐃᓗᐊᓂ ᓴᖅᑭᔮᖅᑎᑕᐅᔪᑦ ᐃᑲᔪᓚᐅᖅᐳᑦ 
ᐅᓄᖅᓯᕚᓪᓕᖅᑎᑦᑎᓪᓗᑎᒃ ᐃᓚᐅᓂᖏᓐᓂᒃ, ᐅᓄᕐᓂᖅᓴᓂᒃ ᑭᐅᔪᖃᖅᐸᒃᖢᓂ, 
ᐅᖃᐅᓯᒃᓴᖅᑕᖃᕐᓂᖅᓴᐅᓪᓗᓂ, ᐊᒻᒪ ᐊᒥᖅᑳᖃᑎᖃᖅᐸᒃᖢᓂ ᓂᕈᐊᖅᑕᐅᓇᓱᒃᑎᓪᓗᒋᑦ. 
ᐅᔾᔨᕐᓇᓗᐊᖅᖢᓂ, ᓄᕕᐱᕆᒥ ᓄᖅᑲᕐᓂᕐᒧᑦ ᐱᓇᔪᖕᓂᕆᔭᐅᔪᖅ ᑎᓯᐱᕆᒥᓗ ᖃᐅᔨᓴᖅᓯᓂᕐᒧᑦ 

 
9 ᐃᓱᒪᒋᔭᐅᔪᑦ ᑲᑎᖦᖢᒋᑦ ᖃᔅᓰᖅᓱᖅᖢᑎᒃ ᓴᖅᑭᑕᐅᔪᑦ ᑕᑯᔭᐅᓚᐅᕐᓂᖏᓐᓂᒃ, ᐃᓚᐅᓪᓗᑎᒃ ᑕᑯᔭᐅᒃᑲᓐᓂᖅᑐᑦ ᑖᔅᓱᒧᖓᔅᓴᐃᓐᓇᖅ 
ᐃᓄᖕᒧᑦ. 



 

ᒪᒃᐱᖅᑐᒐᖓ 10 17−ᖑᑎᓪᓗᒋᑦ 

ᐱᓕᕆᐊᖑᔪᖅ ᓴᖅᑭᑎᑦᑎᓚᐅᖅᐳᖅ ᖁᑦᑎᓛᓂᒃ ᓈᓚᒃᑎᓂᒃ ᑲᑎᖃᑎᖃᕐᓂᕐᒥᒃ, ᑕᑯᒃᓴᐅᑎᑦᑎᓪᓗᓂ 
ᑲᔪᓯᓂᖃᑦᑎᐊᕐᓂᖓᓂᒃ ᑐᕌᕆᔭᐅᔪᓂᒃ, ᖃᖓᒃᑰᕋᔭᕐᓂᖏᓐᓄᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᐅᔾᔨᕐᓇᖅᓯᑎᑦᑎᓂᕐᒧᑦ ᐱᓕᕆᐊᖑᕙᓪᓕᐊᔪᒪᔪᓂᒃ. 
 

ᐃᑭᐊᖅᑭᕕᒃᑯᑦ ᐱᓕᕆᓂᐅᔪᑦ ᐊᐃᕆᓕ 2025 ᐊᒻᒪ ᒫᔾᔨ 2026 ᐊᑯᓐᓂᖓᓂ: 
• TCP-ᑯᑦ ᐃᑭᐊᖅᑭᕕᖓ (Nuquits.ca) ᑎᑎᕋᖅᓯᓚᐅᖅᐳᖅ 10,288-ᓂᒃ ᐊᑐᖅᑎᓂᒃ 12,998-ᓂᒃ 

ᑲᑎᙵᓂᐅᔪᓂᒃ, ᒪᕐᕈᐃᖅᓱᓪᓗᐊᑲᓴᒃᖢᓂ ᐊᕐᕌᒎᓚᐅᖅᑐᒥ ᐅᐸᒃᐸᒃᑐᓂᒃ 5,300-ᓂᒃ ᐳᓛᖅᑎᓂᒃ.  
• ᑖᒃᑯᐊ ᐊᑐᖅᑎᐅᔪᑦ ᓴᖅᑭᑎᑦᑎᓚᐅᖅᐳᑦ ᑲᑎᖦᖢᒋᑦ 17,852−ᓂᒃ ᒪᒃᐱᖅᑐᒐᕐᓂᒃ ᑕᑯᔭᖅᑐᖅᓯᒪᔪᓂᒃ, 

ᓇᓗᓇᐃᖅᓯᓪᓗᑎᒃ ᓴᙱᔪᒥᒃ ᐃᓚᐅᓂᖃᕐᓂᕐᒥᒃ ᐃᑭᐊᖅᑭᕕᒃᑯᑦ ᐊᑐᖅᑕᐅᔪᓐᓇᖅᑐᓂᒃ.  
• ᐃᑭᐊᖅᑭᕕᒃᑯᑦ ᑕᑯᔭᐅᕙᒃᑐᑦ ᐅᓄᖅᓯᕚᓪᓕᕐᔪᐊᓚᐅᖅᐳᑦ ᕕᕗᐊᕆ 2026−ᒥ ᐱᒋᐊᖅᖢᓂ, ᒪᓕᒃᖢᑎᒃ 

ᒫᔾᔨᒥ ᓄᖅᑲᕐᓂᕐᒧᑦ ᐱᓕᕆᐊᖑᔪᒧᑦ ᐊᒃᑐᐊᓂᓕᖕᓄᓪᓗ ᐊᑭᓕᖅᑕᐅᓯᒪᔪᓄᑦ ᐃᓄᖕᓄᑦ 
ᑐᓴᐅᒪᔪᓕᕆᔾᔪᑎᓄᑦ ᐱᓕᕆᐊᖑᔪᓄᑦ. 

• ᖃᕆᑕᐅᔭᒃᑯᑦ ᑐᓴᐅᒪᔪᓕᕆᔾᔪᑎᑦ ᐅᐸᒃᑕᐅᓂᖅᐹᖑᓚᐅᖅᐳᑦ, 43.4%−ᖑᓪᓗᑎᒃ (5,639), 
ᑭᖑᓂᐊᒍᑦ ᐊᑭᓕᖅᑕᐅᓪᓗᑎᒃ ᕿᓂᖅᑐᑦ 20%−ᖑᓪᓗᑎᒃ (2,603), 16.4% (2,132), ᐊᒻᒪ ᕿᓂᖅᑐᑦ 
7.8% (1,010). 

 
ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ; ᑭᒃᑯᑐᐃᓐᓇᓄᑦ ᑐᓴᐅᒪᑎᑦᑎᓂᕐᒧᑦ ᐱᓕᕆᐊᖑᔪᖅ 
2025/26−ᒥ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᓴᖅᑭᑦᑎᓚᐅᖅᐳᑦ ᑎᐹᖕᒧᑦ ᓱᐴᖅᑐᕐᓂᕐᒧᓪᓗ ᐱᖁᔭᕐᒥ 
ᑭᒃᑯᑐᐃᓐᓇᓄᑦ ᑐᓴᐅᒪᑎᑦᑎᓂᕐᒧᑦ ᐱᓕᕆᓂᕆᔭᐅᕙᒃᑐᖅ ᐅᔾᔨᕐᓇᖅᓯᑎᑦᑎᒃᑲᓐᓂᕋᓱᒃᖢᑎᒃ ᑕᒪᑐᒥᖓ 
ᐱᖁᔭᕐᒥᒃ. ᓴᖅᑭᔮᖅᑎᑕᐅᓂᖓ ᑐᕌᖓᔪᖅ ᑐᓴᐅᒪᑎᑦᑎᓂᕐᒥᑦ ᓄᓇᕗᒻᒥᐅᓂᑦ ᒪᓕᒋᐊᖃᓪᓗᐊᑕᖅᑐᓂᑦ 
ᐊᓯᔾᔨᕐᓂᐅᔪᓂᑦ, ᐱᓗᐊᖅᑐᒥᑦ ᓱᐴᖅᑐᕐᕕᐅᒋᐊᖃᙱᑦᑐᓂᑦ ᐃᓄᓕᒫᓄᑦ ᑮᓇᐅᔭᖃᖅᑎᑕᐅᔪᓂᒃ ᐃᒡᓗᓂ, 
ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑏᑦ ᐃᒡᓗᖁᑎᖏᓐᓂᒃ, ᐊᒻᒪᓗ ᓄᓇᓯᐅᑎᓂᑦ ᐅᑭᐅᑭᓗᐊᖅᑐᓂᑦ 
ᐃᓄᖃᖅᑎᓪᓗᒍ. ᓴᖅᑭᑕᐅᓚᐅᖅᑐᖅ ᐃᓚᖃᓚᐅᖅᐳᖅ ᐱᖓᓱᓂᒃ ᑭᒃᑯᑐᐃᓐᓇᓂᒃ ᐱᓕᕆᐊᖑᔪᓂᒃ ᐃᖃᓗᖕᓂ 
(ᒪᒃᑯᒃᑐᒃᑯᕕᖕᒥ, ᒪᓕᒐᓕᐅᕐᕕᖕᒥ, ᐊᒻᒪ ᓄᓇᕗᒻᒥ ᓯᓚᑦᑐᖅᓴᕐᕕᖕᒥ) ᐃᑲᔪᖅᑐᐃᔪᒪᓪᓗᑎᒃ ᓄᓇᓕᖕᓂ 
ᐃᓚᐅᑎᑦᑎᓂᕐᒥᒃ. ᑖᒃᑯᐊ ᖃᓄᐃᓕᐅᕐᓂᐅᔪᑦ ᐋᖅᑭᒃᑕᐅᓯᒪᓚᐅᖅᐳᑦ ᐅᔾᔨᕆᔭᐅᓕᒃᑲᓐᓂᖁᓪᓗᒋᑦ 
ᒪᓕᒐᓕᐊᖑᔪᒪᔪᑦ, ᐅᔾᔨᕐᓇᖅᓯᑎᑦᑎᔪᒪᓪᓗᑎᒃ ᓄᖅᑲᖅᐸᓪᓕᐊᓂᕐᒧᑦ ᐃᑲᔪᖅᑐᐃᓂᕐᒥᒃ, ᑎᓕᐅᕆᓗᑎᒡᓗ 
ᐅᖃᖃᑎᒌᖕᓂᕐᒥᒃ ᑎᐹᖕᒥᒃ ᓱᐴᖅᑐᒐᕐᓂᒡᓗ.  
 
ᓴᖅᑭᔮᖅᑎᑕᐅᔪᖅ ᐱᓕᕆᐊᖑᓚᐅᖅᐳᖅ ᐊᔾᔨᒌᙱᑦᑐᑎᒍᑦ ᖃᕆᑕᐅᔭᒃᑯᑦ ᖃᓄᐃᓕᐅᕈᑕᐅᔪᒪᔪᑎᒍᑦ, 
ᐃᓚᒋᔭᐅᓪᓗᑎᒃ Facebook, Instagram, ᐊᒻᒪ YouTube, ᖃᐅᔨᒪᔭᐅᑦᑎᐊᖅᖢᓂ ᐊᔾᔨᒌᙱᑦᑐᓄᑦ 
ᓈᓚᒃᑎᓄᑦ ᐊᒻᒪ ᓄᓇᕘᓕᒫᒥ. ᓂᕆᐅᒋᔭᐅᔪᖅ ᐃᓱᓕᓐᓂᐊᕐᓂᖓᓂᒃ ᔫᓂ 2026−ᒥ, ᐊᑕᖐᑦᑎᐊᖅᑐᒥᒡᓗ 
ᖃᐅᔨᓴᖅᓯᓂᕐᒥᒃ ᐱᓕᕆᐊᖃᕐᓂᕐᒧᓪᓗ ᐅᓂᒃᑲᐅᓯᕐᒥᒃ ᓂᕆᐅᒋᔭᐅᔪᖅ ᑎᓯᐱᕆ 2026−ᒥ. ᖃᐅᔨᔭᐅᔪᑦ 
ᑐᓴᖅᑎᑦᑎᔾᔪᑕᐅᓂᐊᖅᐳᑦ ᓯᕗᓂᒃᓴᒥ ᑐᓴᐅᒪᑎᑦᑎᓂᕐᒧᑦ ᖃᓄᐃᓕᐅᖅᑕᐅᕙᓪᓕᐊᔪᒪᔪᓂᒃ ᑲᔪᓰᓐᓇᖅᑐᓂᒡᓗ 
ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ ᐊᑐᓕᖅᑎᑦᑎᓂᕐᒧᑦ ᐱᓇᔪᒃᑕᐅᔪᓄᑦ.  
 



 

ᒪᒃᐱᖅᑐᒐᖓ 11 17−ᖑᑎᓪᓗᒋᑦ 

ᐃᓕᓐᓂᐊᕐᓂᖅ ᐱᓕᒻᒪᒃᓴᕐᓂᕐᓗ 
 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐊᑐᐃᓐᓇᐅᑎᑦᑎᓲᑦ ᐅᓄᖅᑐᓂᑦ ᐱᓕᒻᒪᒃᓴᐃᓂᕐᒧᑦ ᐊᒻᒪᓗ 
ᐃᓕᓐᓂᐊᖅᑎᑕᐅᓂᕐᒧᑦ ᖃᓄᐃᓕᐅᕈᑎᒃᓴᓂᑦ ᑐᕌᒐᖃᖅᑐᓂᑦ ᓄᓇᓕᖕᓂ−ᑐᙵᕕᓕᖕᓂ ᐱᓕᕆᓂᕐᒥᑦ, 
ᐃᓐᓄᒃᑎᑦᑎᓂᕐᒥᑦ, ᐊᒻᒪᓗ ᐱᓕᕆᔾᔨᒻᒪᕆᖕᓄ ᐱᕙᓪᓕᐊᑎᑦᑎᓂᕐᒥᑦ ᐊᒻᒪᓗ ᐃᑲᔫᑎᒃᓴᖃᑦᑎᐊᕐᓂᕐᒥᑦ.  
2025/26−ᒥ, TCP ᐃᑲᔪᖅᑐᐃᓚᐅᖅᐳᖅ ᓄᓇᓕᖕᓂᒃ−ᑐᙵᕕᓕᖕᓂᒃ ᐃᓕᖅᑯᓯᑐᖃᕐᓄᓪᓗ ᑐᙵᕕᓕᖕᓂᒃ 
ᑎᐹᖕᒥᒃ ᐊᑐᓗᐊᖅᑕᐃᓕᒪᓂᕐᒧᑦ ᐱᓕᕆᐊᖑᕙᒃᑐᓂᒃ, ᐃᓚᒋᔭᐅᓪᓗᓂ ᐱᓕᕆᖃᑎᖃᑦᑎᐊᕐᓂᖅ ᓄᓇᓕᖕᓂ 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑭᒡᒐᖅᑐᐃᔨᓂᒃ (CHR−ᓂᒃ) ᐱᕙᒌᔭᕈᒪᓪᓗᑎᒃ ᐊᑐᓕᖅᑎᑦᑎᔪᒪᓪᓗᑎᒡᓗ 
ᐃᓕᓐᓂᐊᕐᓂᓕᕆᓂᕐᒧᑦ ᐱᓕᕆᕝᕕᖃᖅᐸᖕᓂᕐᒧᑦ ᐱᓕᕆᐊᖑᕙᒃᑐᓂᒃ ᓄᓇᓕᒋᔭᒥᓂ. ᑮᓇᐅᔭᑦ 
ᓴᓂᕐᕙᒃᑕᐅᓚᐅᖅᐳᑦ ᖁᓕᓄᑦ ᓄᓇᓕᖕᓄᑦ (ᐃᒃᐱᐊᕐᔪᒃ, ᑰᒑᕐᔪᒃ, ᒥᑦᑎᒪᑕᓕᒃ, ᑲᖏᖅᖠᓂᖅ, ᐅᖅᓱᖅᑑᖅ, 
ᑭᒻᒥᕈᑦ, ᖃᒪᓂ'ᑐᐊᖅ, ᓴᓂᑭᓗᐊᖅ, ᑲᖏᖅᑐᒑᐱᒃ, ᐊᒻᒪ ᐊᕐᕕᐊᑦ) ᐃᑲᔪᖅᓱᕐᓗᒋᑦ ᓄᓇᓕᖕᓂ ᐊᐅᓚᑕᐅᔪᑦ 
ᐱᓕᕆᐊᑦ ᐊᒻᒪ ᐱᓕᕆᐊᒃᓴᑦ ᑎᐹᖕᒧᑦ, ᓯᒡᒐᓕᐊᙳᐊᓄᑦ, ᐊᒻᒪ ᓱᕐᕋᖕᓇᖅᑐᕐᒨᖓᔪᓄᑦ ᐱᓕᕆᐊᓄᑦ (ᓲᕐᓗ 
ᓈᓚᐅᑎᒃᑯᑦ, ᓂᐅᕕᕐᕕᖕᓂ, ᐃᓕᓐᓂᐊᕐᕕᖕᒥ ᐅᓂᒃᑳᕆᐊᖅᑐᖅᓯᒪᔪᑦ, ᓄᙳᕐᓗᑯᓂᒃ ᐱᒡᒍᓴᐅᑎᓂᖅ, ᐊᓯᖏᓪᓗ). 
ᑖᒃᑯᐊ ᐱᓕᕆᐊᖑᔪᑦ ᑐᑭᒧᐊᖃᑎᖃᓚᐅᖅᑐᑦ ᐱᓪᓗᐊᑕᕐᓂᒃ ᐅᔾᔨᕈᓱᓕᖅᑎᑦᑎᓂᕐᒥᑦ ᑲᑎᓐᓂᐅᔪᓂᒃ ᓲᕐᓗ 
ᑎᐹᖕᒥᑦ ᐊᑐᙱᓐᓂᖅᓴᐅᓂᕐᒥᑦ ᑕᖅᑭᖓᓂ, ᓄᓇᕐᔪᐊᕐᒥᑦ ᑎᐹᒃᑐᕆᐊᖃᙱᓐᓂᕐᒥᑦ ᐅᓪᓗᖓᓂ, ᐊᒻᒪᓗ 
ᓄᓇᓕᖕᓂᑦ ᓯᒡᒐᓕᐊᕕᓂᕐᓂᒃ ᓄᐊᑦᑎᓂᕐᒥᑦ. ᐊᑐᐃᓐᓇᐅᑎᑦᑎᓂᕐᒥᑦ ᐃᓕᖅᑯᓯᕐᒧᑦ ᑐᕌᖓᔪᓂᒃ ᐊᒻᒪᓗ 
ᓄᓇᓕᖕᓄᑦ ᑐᕌᖓᔪᓂᒃ ᐱᓕᕆᐊᖑᔪᓂᑦ, ᑕᒪᒃᑯᐊ ᐊᒃᓱᕉᑕᐅᔪᑦ ᐊᑑᑎᖃᑦᑎᐊᓚᐅᖅᑐᑦ ᑎᐹᖕᒥᑦ 
ᐊᑐᙱᓐᓂᖅᓴᐅᓂᕐᒥᑦ ᑐᓴᖅᑎᑦᑎᓂᕐᒥᑦ, ᐃᑲᔪᖅᓱᕐᓂᕐᒥᑦ ᐃᓕᖅᑯᓯᕐᒥᑦ ᐊᓯᔾᔩᓂᕐᒥᑦ, ᐊᒻᒪᓗ 
ᐃᑲᔪᕐᓂᖃᓚᐅᖅᑐᖅ ᐊᖏᓂᖅᓴᒧᑦ ᓄᓇᕗᒻᒥ ᑐᕌᒐᕆᔭᐅᔪᓂᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᓴᖅᑭᔮᖅᑎᑦᑎᓂᕐᒥᑦ ᐊᒻᒪᓗ ᐋᓐᓂᖅᑕᐃᓕᒪᓂᕐᒧᑦ.  
 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᓯᕗᓪᓕᐅᔾᔨᓲᑦ ᐊᒃᓱᕉᑕᐅᔪᓂᑦ ᖃᐅᔨᒪᓕᖅᑎᑦᑎᓂᕐᒥᑦ ᐊᒻᒪᓗ ᐃᓐᓄᒃᓯᓂᕐᒥᑦ 
ᑕᒪᒃᑯᓂᖓ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐱᓕᕆᔩᑦ, ᓄᓇᓕᖕᒥᑦ ᐋᓐᓂᐊᖃᕐᓇᙱᑦᑐᓕᕆᔩᑦ, ᐊᒻᒪᓗ 
ᓄᓇᓕᖕᓂ ᖃᓄᐃᙱᑦᑎᐊᕐᓂᕐᒧᑦ ᑲᒪᔨᓂᑦ (CWCs) ᐃᑲᔪᖅᓱᐃᓂᕐᒥᑦ ᐱᓕᕆᐊᖑᓂᖓ ᑎᐹᖕᒥᑦ 
ᐊᑐᙱᓐᓂᖅᓴᐅᓂᕐᒥᑦ ᐱᓕᕆᐊᖑᔪᓂᑦ ᓄᓇᓕᖏᓐᓂ. ᑮᓇᐅᔭᓕᕆᓐᓇᐅᑉ ᐊᕐᕌᒍᖓᓂ, ᐃᓕᓐᓂᐊᖅᑎᑦᑎᓃᑦ 
ᑲᔪᓯᑎᑕᐅᓚᐅᖅᑐᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᖃᐅᔨᒪᔾᔫᒥᓕᖁᓪᓗᒋᑦ. ᑕᒪᕐᒥᒃ 
ᑲᑎᓐᓂᐅᔪᑦ ᐃᓚᖃᖅᑐᑦ ᐊᑕᖏᖅᑐᒥᑦ ᒫᓐᓇᕈᓗᒃ ᐊᓯᔾᔨᖅᑕᐅᓯᒪᔪᓂᑦ ᑎᐹᖕᒧᑦ ᒪᓕᒐᕐᓂᒃ, 
ᑐᓴᐅᒪᔾᔪᑎᒃᓴᓂᓪᓗ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐅᓗᕆᐊᓇᖅᑐᓂᑦ ᑎᐹᖕᒧᑦ, ᓂᐅᖅᑲᒐᕐᓄᑦ, ᐊᒻᒪᓗ 
ᓱᕐᕋᖕᓇᖅᑐᓂᒃ ᐊᑐᕐᓂᕐᒧᑦ. ᐊᒻᒪᓗᑦᑕᐅᖅ, ᐅᖃᐅᓯᐅᓚᐅᖅᑐᑦ ᐃᓚᖃᓚᐅᕆᕗᑦ ᐊᑐᖅᑕᐅᔪᓐᓇᖅᑐᓂᒃ 
ᑲᔪᓯᑎᑦᑎᓂᐊᕐᓗᓂ ᑐᓴᐅᒪᑎᑦᑎᓂᕐᒧᑦ ᐱᓕᕆᐊᖑᔪᓂᒃ ᓄᓇᓕᖕᓂ ᐊᒻᒪᓗ ᓱᐴᖅᑐᒐᕐᓄᑦ ᑭᒃᑯᑐᐃᓐᓇᓄᑦ 
ᑐᓴᐅᒪᑎᑦᑎᓂᕐᒧᑦ ᐱᓕᕆᐊᖑᔪᒥᒃ ᕿᒥᕐᕈᒃᑲᓐᓂᕐᓂᕐᒥᒃ. ᑲᑎᖦᖢᒋᑦ 14 ᐋᓐᓂᐊᕕᖕᒥ ᑲᒪᔨᑦ, 27 
ᐋᓐᓂᐊᖃᕐᓇᙱᑦᑐᓕᕆᔨᑦ ᐊᒻᒪ 11 ᓄᓇᓕᖕᓂ ᐋᓐᓂᐊᖃᕐᓇᙱᑦᑐᓕᕆᔨᑦ ᐊᒻᒪ ᒪᕐᕉᒃ 
ᐅᖁᒪᐃᓐᓂᕐᓂᐊᕐᕕᖕᒥ ᐃᓗᐊᖅᓴᐃᔨᑦ ᐃᓚᐅᓚᐅᖅᐳᑦ ᑎᓴᒪᓂᒃ ᖃᕆᑕᐅᔭᒃᑯᑦ ᐃᓕᓐᓂᐊᖅᑎᑦᑎᔪᓂᒃ, 
ᖃᕆᑕᐅᔭᒃᑯᑦ ᐱᓕᒻᒪᒃᓴᖅᑎᑕᐅᓪᓗᑎᒃ, 10 ᐋᓐᓂᐊᖃᕐᓇᙱᑦᑐᓕᕆᔨᑦ ᐅᐸᒍᑎᓯᒪᓪᓗᑎᒃ 
ᐱᓕᒻᒪᒃᓴᖅᑎᑕᐅᓪᓗᑎᒃ.  



 

ᒪᒃᐱᖅᑐᒐᖓ 12 17−ᖑᑎᓪᓗᒋᑦ 

ᒪᓕᑦᑎᐊᕋᓗᐊᕐᒪᖔᑕ ᖃᐅᔨᓴᖅᐸᓪᓕᐊᓂᖅ ᐊᒻᒪ ᖃᐅᔨᓴᕐᓃᑦ 
 
ᐃᓕᑉᐸᓪᓕᐊᑎᑕᐅᓪᓗᑎᒡᓗ ᐱᓕᒻᒪᒃᓴᖅᖢᑎᒡᓗ, ᑎᐹᖕᓂᑦ ᓂᐅᕕᕐᕕᑦ ᐊᑐᖅᑕᐅᑎᑕᐅᓂᖏᑦ ᐱᒻᒪᕆᐅᕗᖅ 
ᐃᓗᐊᓂ ᑎᐹᖕᒧᑦ ᐊᒻᒪ ᓱᐴᖅᑐᕐᓂᕐᒧᑦ ᐱᖁᔭᕐᒥᑦ. ᓄᓇᕗᒻᒥᐅᑦ ᐅᖃᓚᐅᖅᑐᑦ ᐃᑲᔪᖅᓱᖅᑕᐅᓂᕆᔭᖏᓐᓂᒃ 
ᐃᓕᓐᓂᐊᖅᑎᑕᐅᒋᐊᓪᓚᖕᓂᕐᒥᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐊᒃᑐᐃᔪᓂᑦ ᑎᐹᖕᓂᑦ ᐊᒻᒪᓗ 
ᓱᐴᖅᑐᕐᓇᖅᑐᓂᑦ ᐊᑐᕐᓂᕐᒥᑦ ᐊᒻᒪᓗ ᑐᒃᓯᕋᓚᐅᖅᑐᑦ ᐊᑑᑎᖃᕐᓂᖅᓴᒥ ᒪᓕᑦᑎᐊᕆᐊᖃᕐᓂᕐᒥᑦ. 
 
ᑕᕝᕙᓂ ᑮᓇᐅᔭᓕᕆᓐᓇᖅ ᐊᕐᕌᒍᒥ, 96-ᓂᒃ ᑎᐹᖕᓂᑦ ᓂᐅᕕᐊᒃᓴᖃᓲᓂᑦ ᐱᓕᕆᐊᖃᖅᑐᑦ ᓂᐅᕕᐊᖑᓂᖏᑦ 
ᑎᐹᑦ ᐊᒻᒪᓗ ᓱᐴᖅᑐᕐᓇᖅᑐᑦ ᓄᓇᕗᒻᒥ.10 ᖄᒃᑲᓐᓂᐊᒍᑦ ᑎᐹᖕᒥᒃ ᓂᐅᕕᐊᒃᓴᖃᖅᐸᒃᑐᑦ, ᐱᖓᓱᑦ 
ᓚᐃᓴᓐᓯᖃᖅᑐᑦ ᓱᕐᕋᖕᓇᖅᑐᓂᒃ ᓂᐅᕕᐊᒃᓴᖃᖅᑏᑦ ᐊᐅᓚᑕᐅᓚᐅᖅᐳᑦ ᓄᓇᕗᒻᒥ.  
ᑲᑎᖦᖢᒋᑦ ᖃᔅᓯᐅᓂᖏᑦ ᑎᐹᖕᒥᒃ ᓂᐅᕕᐊᒃᓴᖃᖅᐸᒃᑐᑦ ᓄᓇᕗᒻᒥ ᓱᕐᕌᓗᐊᓚᐅᙱᑦᑐᑦ ᒥᒃᓴᐅᖦᖢᒋᑦ 
2024/25−ᒥ, ᐅᓄᖅᓯᒋᐊᖅᖢᑎᒃ 95−ᖑᓚᐅᖅᖢᑎᒃ 96−ᖑᓕᖅᖢᑎᒃ ᓂᐅᕕᕐᕖᑦ, ᓇᓗᓇᐃᖅᓯᓪᓗᑎᒃ 
ᐅᔾᔨᕐᓇᖅᑐᒥᒃ ᐊᓯᔾᔨᖅᑐᖃᓚᐅᙱᓐᓂᖓᓂᒃ ᓂᐅᕕᕐᕕᖕᓂ ᐊᑐᐃᓐᓇᐅᔪᓂᒃ ᑎᐹᖕᓂᑦ ᓱᐴᖅᑐᒐᕐᓂᒡᓗ.  
 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐊᑐᖅᑎᑦᑎᕙᓪᓕᐊᕗᑦ ᑲᔪᓯᕙᓪᓕᐊᔪᒥᒃ ᐊᑐᖅᑎᑦᑎᓪᓚᕆᖕᓂᕐᒥᒃ ᑕᒪᓐᓇᓗ 
ᐃᓚᖃᖅᖢᓂ ᑲᑎᓯᒪᔪᓂᒃ ᐃᓕᓐᓂᐊᕐᓂᕐᒧᑦ ᐳᓚᕋᕐᓃᑦ, ᖃᐅᔨᓴᕐᓃᑦ, ᖃᐅᔨᓴᐃᓐᓇᕐᓂᖅ, ᐊᒻᒪᓗ ᐃᓂᖅᑎᕆᓂᖅ. 
EHO−ᒋᔭᐅᔪᑦ ᑐᕌᕆᔭᖃᖅᐳᑦ ᑲᔪᓯᑎᑦᑎᔪᒪᓪᓗᑎᒃ ᒪᕐᕉᖕᓂᒃ ᖃᐅᔨᓴᖅᓯᓂᕐᒧᑦ ᐊᕐᕌᒍᑕᒫᑦ ᑕᒪᐃᓐᓂᑦᑎᐊᖅ 
ᐱᓕᕆᐊᖃᖅᑐᓂᒃ ᑎᑎᕋᖅᑕᐅᓯᒪᔪᓂᒃ ᑎᐹᖕᓂᒃ ᓂᐅᕐᕈᑎᖃᖅᐸᒃᑐᓂᒃ ᓄᓇᕗᒻᒥ ᐅᔾᔨᕐᓇᖅᓯᑎᑦᑎᔪᒪᓂᕐᒧᑦ 
ᖃᐅᔨᓴᖅᓯᔪᒪᓂᕐᒧᓪᓗ ᓂᐅᕕᕐᕖᑦ ᒪᓕᑦᑎᐊᕋᓗᐊᕐᒪᖔᑕ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᕐᒧᑦ. ᑕᐅᕙᓂ 
ᐃᓂᒥ ᖃᐅᔨᓴᖅᓯᔪᖃᓕᕌᖓᑦ ᓂᐅᕕᕐᕕᖕᓂ, ᐊᕙᑎᓕᕆᔨᑦ ᐱᑎᑦᑎᕙᒃᐳᑦ, ᑕᐃᒪᐃᑦᑕᕆᐊᖃᕌᖓᑕ 
ᑐᓴᖅᑕᐅᔪᒃᓴᓂᒃ ᐊᑐᖅᑕᐅᔭᕆᐊᓕᖕᓄᑦ ᓇᐅᑦᑎᖅᓱᖅᑕᐅᔪᓄᑦ, ᑭᐅᓯᕙᒡᓗᑎᒃ ᐊᐱᖅᑯᑎᒃᓴᓂᒃ, 
ᓈᓚᒃᐸᒃᓗᑎᒃᓗ ᐃᓱᒫᓘᑎᓂᒃ ᓂᐅᕕᕐᕕᖕᓂᑦ ᓴᖅᑭᑕᖏᓐᓂᑦ. EHO−ᒋᔭᐅᔪᑦ ᑲᔪᓯᑎᑦᑎᔪᓐᓇᕆᕗᑦ 
ᖃᐅᔨᓴᖅᓯᓂᕐᒥᒃ ᑭᐅᓯᓗᑎᒃ ᐅᖃᐱᓘᑕᐅᔪᓂᒃ ᐱᔭᒥᓂᒃ. ᓂᐅᕕᐊᒃᓴᖃᖅᑎᐅᔪᖅ ᖃᐅᔨᔭᐅᒍᓂ 
ᒪᓕᑦᑎᐊᙱᓐᓂᕐᒥᑦ ᑖᔅᓱᒥᖓ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ ᐅᕝᕙᓘᓐᓃᑦ ᒪᓕᑦᑎᐊᕆᐊᖃᖅᑐᓂᑦ, 
ᓯᕗᓪᓕᖅᐹᒥᑦ ᑭᐅᔾᔪᑕᐅᓗᓂ, ᐊᕙᑎᓕᕆᓂᕐᒧᑦ ᐋᓐᓂᐊᖃᕐᓇᙱᑦᑐᓕᕆᔩᑦ ᐅᖃᐅᓯᒃᑯᑦ 
ᐅᖃᐅᔾᔪᐃᑐᐃᓐᓇᕆᐊᓖᑦ ᐊᒻᒪᓗ ᐃᓱᒪᓗᑎᒃ ᐊᑐᐃᓐᓇᐅᑎᑦᑎᓂᕐᒥᑦ ᑐᕌᖅᑐᒥᑦ ᐃᓕᓐᓂᐊᖅᑎᑦᑎᓂᕐᒥᑦ 
ᓱᒃᑲᓕᒋᐊᖁᓪᓗᒍ, ᑲᔪᖏᖅᓴᐃᓗᑎᒃ, ᐅᕝᕙᓘᓐᓃᑦ ᓇᖕᒥᓂᕆᔭᐅᔪᖅ ᐋᖅᑭᒋᐊᖅᓯᓂᐊᕐᒪᑦ 
ᒪᓕᑦᑎᐊᙱᓐᓂᐅᔪᒥᑦ. ᖃᐅᔨᒋᐊᒃᑲᓐᓂᕐᓃᑦ ᑭᖑᓂᑦᑎᓐᓂ ᒪᓕᙱᓐᓂᐅᓚᐅᖅᑐᓄᑦ ᐱᖁᑎᓄᑦ 
ᐊᑐᑐᐃᓐᓇᕆᐊᖃᖅᐳᑦ ᑭᖑᓂᐊᒍᑦ ᖃᐅᔨᓴᕈᓯᕐᓄᑦ. 
 

 
10 ᖃᔅᓯᐅᓂᖏᑦ ᓂᐅᕕᕐᕕᓖᑦ ᐱᔭᐅᖃᑦᑕᖅᑐᑦ Hedgehog-ᒥᑦ ᖃᐅᔨᓴᐃᓂᕐᒧᑦ ᖃᕆᑕᐅᔭᒃᑯᑦ ᐊᕙᑎᓕᕆᔨᒃᑯᑦ ᐊᑐᖃᑦᑕᖅᑕᖏᑦ 
ᖃᐅᔨᓴᐃᓂᕐᒧᑦ. ᑖᓐᓇ ᓈᓴᐅᑎ ᑕᒻᒪᖅᓯᒪᙱᖦᖢᓂ ᐊᒃᑐᐊᓂᖃᙱᑦᑐᖅ ᑎᑎᕋᖅᓯᒪᔪᓂᒃ ᓂᐅᕕᕐᕕᖕᓂ ᐊᑎᓕᐅᖅᑕᐅᓯᒪᔪᓂᒃ 
ᑮᓇᐅᔭᓕᕆᔨᒃᑯᓐᓂ ᐊᔾᔨᒌᙱᓐᓂᖏᓐᓄᑦ ᖃᕆᑕᐅᔭᒃᑯᑦ ᐋᖅᑭᒋᐊᖅᑕᐅᔭᕆᐊᖃᕐᓂᐊᖅᑐᑦ ᐋᖅᑭᖕᓂᐊᕐᓗᒋᑦ.  



 

ᒪᒃᐱᖅᑐᒐᖓ 13 17−ᖑᑎᓪᓗᒋᑦ 

ᓂᐅᕕᐊᒃᓴᖃᖅᑎ ᓇᓗᓇᐃᖅᑕᐅᒃᐸᑦ "ᒪᓕᙱᓐᓂᖓᓂᒃ" ᐃᒻᒪᖄ ᐊᑕᐅᓯᖅ ᓱᕋᐃᓂᖅ ᓇᓗᓇᐃᖅᑕᐅᔪᑦ 
ᖃᐅᔨᓴᖅᑕᐅᑎᓪᓗᒋᑦ. ᐱᒻᒪᕆᐅᕗᖅ ᖃᐅᔨᒪᓂᕐᒥᑦ ᓈᓴᐅᑏᑦ ᓴᖅᑭᑕᐅᔪᑦ ᑕᕝᕙᓂ ᐅᓂᒃᑳᓕᐊᒥᑦ 
ᐃᓚᖃᙱᑦᑐᑦ ᐊᓯᐊᒍᖔᖅ ᓱᐴᖅᑐᕐᓇᖅᑐᓂᑦ, ᓲᕐᓗ ᓯᒡᒐᓕᐊᙳᐊᓂᒃ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 
ᑭᒡᓕᖃᖅᑐᓂᑦ ᑐᓴᐅᒪᔾᔪᑎᒃᓴᖃᕐᒪᑕ ᐱᔾᔪᑎᒋᓪᓗᒋᑦ ᓇᓃᓐᓂᖏᑦ ᐊᒻᒪᓗ ᓂᐅᕕᐊᒃᓴᕆᔭᐅᓂᖏᓐᓂᒃ ᓄᓇᕗᒻᒥ.  
 
ᑕᐃᒪᐃᙱᒻᒪᑕᓕ ᑎᐹᖕᓂᑦ ᓂᐅᕕᐊᒃᓴᖃᓲᑦ ᐱᔪᓐᓇᐅᑎᑖᕆᐊᖃᓲᑦ ᑮᓇᐅᔭᓕᕆᔨᒃᑯᓐᓂᒃ, ᓇᖕᒥᓂᕆᔭᐅᔪᑦ 
ᓂᐅᕕᐊᒃᓴᓖᑦ ᓯᒡᒐᓕᐊᙳᐊᓂᒃ ᒫᓐᓇᐅᔪᖅ ᑕᐃᒪᐃᑦᑐᔅᓴᐃᓐᓇᕐᒥᑦ ᐱᔪᓐᓇᐅᑎᑖᕆᐊᑐᙱᑦᑐᑦ 
ᒪᓕᒋᐊᓕᖕᓂᑦ. ᑕᓐᓇ ᒪᓕᑦᑕᐅᔭᕆᐊᓕᒃ ᐊᒥᒐᕐᓂᖓ ᑕᑯᒃᓴᐅᑎᑦᑎᙱᓗᐊᖅᑐᖅ ᖃᐅᔨᓴᖅᑕᐅᓂᑯᓂ 
ᑎᑎᕋᖅᓯᒪᔪᓂ ᓄᐊᑦᑎᓂᕐᒥᑦ ᐊᒻᒪᓗ ᖃᐅᔨᓴᕐᓂᕐᒥᑦ ᑕᒻᒪᖅᓯᒪᙱᓐᓂᖅᓴᐅᔪᒥᑦ ᖃᐅᔨᓴᕐᓂᕐᒥᑦ 
ᐊᑐᐃᓐᓇᐅᓂᖏᓐᓂᒃ ᐊᒻᒪᓗ ᖃᓄᐃᓕᖓᓂᖏᓐᓂᒃ ᓯᒡᒐᓕᐊᙳᐊᑦ ᓄᓇᕗᒻᒥ ᓯᕗᒻᒧᐊᒃᐸᓪᓕᐊᓗᑕ. 
 
ᐱᑕᖃᙱᓐᓂᖓᓄᑦ ᓄᓇᕗᒻᒥ ᐱᔪᓐᓇᕐᓂᖃᕆᐊᖃᕐᓂᕐᒥᒃ ᑐᕌᖓᓪᓗᐊᑕᖅᑐᓂᒃ ᓯᒡᒐᓕᐊᙳᐊᓄᑦ, 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐋᖅᑭᒃᓯᒪᓕᖅᑎᑦᑎᔪᓐᓇᙱᓚᑦ ᖃᔅᓯᓪᓚᑦᑖᓂᒃ ᐱᔪᓐᓇᐅᑎᖃᖅᑐᓂᒃ ᑎᐹᖕᓂᒃ 
ᓂᐅᕐᕈᑎᖃᖅᐸᒃᑐᓂᒃ ᓂᐅᕐᕈᑎᖃᖅᐸᖕᒥᔪᓂᒃ ᓄᓇᕗᒻᒥ. ᑭᓯᐊᓂ, ᑐᙵᕕᒋᓪᓗᒋᑦ ᐅᑭᐅᖅ ᒪᕐᕈᐃᖅᓱᖅᖢᒍ 
ᐅᓂᒃᑳᓕᐊᑦ11 ᐱᔭᐅᓚᐅᖅᑐᑦ ᐊᕐᕌᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᒥ, ᑎᓴᒪᑦ ᓂᐅᕕᕐᕖᑦ ᐅᖃᓚᐅᖅᐳᑦ 
ᓯᒡᒐᓕᐊᙳᐊᖃᕐᓂᕋᖅᖢᑎᒃ ᓂᐅᕐᕈᑕᐅᓲᓂᒃ ᓂᐅᕕᕐᕕᖏᓐᓂᒃ.12  
 
ᖃᐅᔨᒪᔭᐅᔭᕆᐊᓕᒃ TCP-ᑯᑦ ᐱᓚᐅᕐᓂᖏᓐᓂᒃ ᑐᒃᓯᕋᐅᑎᓂᒃ ᓇᓗᓇᐃᔭᐅᑎᓂᒃ ᐊᒃᑐᐊᓂᓕᖕᓂᒃ 
ᓂᐅᕕᐊᒃᓴᖃᕐᓂᕐᒥᒃ ᓯᒡᒐᓕᐊᙳᐊᓂᒃ ᐊᒻᒪᓗ shisha-ᓂᒃ, ᐃᒪᓐᓇᐅᖁᔨᓪᓗᓂ ᐱᔪᒪᕙᓪᓕᐊᑐᐃᓐᓇᕐᓂᖏᓐᓂᒃ 
ᓴᖅᑭᑉᐸᓪᓕᐊᔪᓂᒡᓗ ᐊᐱᖅᑯᑎᒃᓴᓂᒃ ᐊᒃᑐᐊᓂᓕᖕᓂᒃ ᐳᔫᖅᑎᑦᑎᔾᔪᑎᓂᒃ ᐊᒻᒪᓗ shisha ᐱᖁᑎᓂᒃ ᐊᒻᒪᓗ 
ᑲᔪᓰᓐᓇᖅᑐᒥᒃ ᓇᓗᓇᕈᔪᒃᑐᓂᒃ ᐱᔾᔪᑎᓕᖕᓂᒃ ᒪᓕᒐᖅᑎᒍᑦ ᐱᔭᐅᔭᕆᐊᓕᖕᓂᒃ ᐊᑐᖅᑐᓂᒃ ᑖᒃᑯᓄᖓ 
ᐱᖁᑎᓄᑦ. 
 
2025/26-ᒥ, ᐊᕙᑎᓕᕆᓂᕐᒧᑦ ᐋᓐᓂᐊᖃᕐᓇᙱᑦᑐᓕᕆᔩᑦ ᐱᔭᕇᖅᓯᓯᒪᔪᑦ ᑲᑎᖦᖢᒋᑦ 132-ᓂᒃ ᑎᐹᖕᓂᑦ 
ᓂᐅᕕᐊᒃᓴᖃᓲᓂᑦ ᖃᐅᔨᓴᕐᓂᕐᒥᑦ, ᐃᓚᒋᓪᓗᓂᒋᑦ 114-ᓂᒃ ᖃᐅᔨᓴᖅᑕᐅᖏᓐᓇᐅᔭᖅᑐᓂᑦ ᐊᒻᒪᓗ 18-ᓂᒃ 
ᖃᐅᔨᓴᓚᐅᖅᑐᑦ ᑭᐅᔾᔪᑎᖃᖅᖢᑎᒃ ᐅᓐᓂᕐᓗᒍᑕᐅᓯᒪᔪᓂᑦ.  
 

 
11ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅᑎᒍᑦ, ᑎᐹᖕᓂᑦ ᓂᐅᕕᕐᕕᑦ ᓄᓇᕗᒻᒥ ᑐᓂᓯᔭᕆᐊᖃᖅᑎᑕᐅᔪᑦ ᑖᔅᓱᒥᖓ ᐅᓂᒃᑳᓄ 
ᑕᑕᑎᕆᐊᓕᖕᒥ ᒪᕐᕉᖕᓂ ᐊᕐᕌᒍᖕᓂᑕᒫᑦ ᖃᐅᔨᑎᓪᓗᒍ ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᔾᔪᑎᖃᖅᑐᓂᑦ 
ᓂᐅᕕᐊᖑᖃᑦᑕᖅᑐᓂᑦ ᑎᐹᖕᓂᑦ ᐊᒻᒪ ᓯᒡᒐᓕᐊᖅᑐᓂᕐᒧᑦ ᓂᐅᕕᐊᒃᓴᓂ ᓂᐅᕕᕐᕕᖓᓂ ᓇᓃᒃᑲᓗᐊᖅᐸᑦ. ᑖᓐᓇ ᓄᑖᖅ 
ᐅᓂᒃᑳᓕᐅᕆᐊᖃᕐᓂᖅ ᐊᑐᓕᖅᑎᑕᐅᓚᐅᖅᐳᖅ ᓯᕗᓪᓕᖅᐹᑦᑎᐊᒥ ᕕᕗᐊᕆ 2025−ᒥ. 
12 ᑖᒃᑯᐊ ᑎᑎᕋᖅᓯᒪᔪᑦ ᖃᐅᔨᓴᖅᑕᐅᓂᑯᑦ ᓇᓗᓇᐃᖅᑕᐅᓛᖅᑐᑦ EHO−ᑯᑦ ᖃᐅᔨᓴᖅᓯᓂᕐᒧᑦ ᐅᓂᒃᑲᐅᓯᖏᑦ 
ᐱᔭᕇᖅᑕᐅᓯᒪᓕᖅᐸᑕ.  



 

ᒪᒃᐱᖅᑐᒐᖓ 14 17−ᖑᑎᓪᓗᒋᑦ 

ᖃᐅᔨᓴᕐᓃᑦ ᑲᒪᒋᔭᖃᓚᐅᖅᑐᑦ 75-ᓂᒃ 96−ᖑᑎᓪᓕᒋᑦ (78%) ᓂᐅᕕᐊᒃᓴᖃᖅᑎᓂᑦ ᓄᓇᕘᓕᒫᒥᑦ, 
46−ᖑᓪᓗᑎᒃ 75-ᖑᔪᓂᑦ (61%) ᑖᒃᑯᐊ ᒪᕐᕈᐃᖅᓱᕐᓗᑎᒃ ᖃᐅᔨᓴᖅᑕᐅᓲᖑᓪᓗᑎ. ᑲᑎᖦᖢᒋᑦ ᒪᓕᙱᑦᑐᑦ 
ᖃᐅᔨᓴᖅᑕᐅᓯᒪᔪᑦ ᓂᐅᕕᕐᕖᑦ 24%−ᖑᓚᐅᖅᐳᑦ. 
 
ᐊᒥᓲᓂᖏᑦ ᖃᐅᔨᓴᖅᑕᐅᓂᐅᕙᒃᑐᑦ ᐅᓄᖅᓯᕚᓪᓕᖅᓯᒪᔪᑦ 36-ᓂᒃ (46 ᐳᓴᓐᑎᒥᑦ) 12-ᓂᒃ ᑕᖅᑭᓂᑦ 
ᐊᑐᓵᖅᑐᓂᑦ, ᑎᑭᑦᑐᑦ 20-ᓄᑦ (36 ᐳᓴᓐᑎ) ᐊᒥᓲᙱᓐᓂᖅᓴᐅᔪᑦ ᓂᐅᕕᐊᒃᓴᖃᖅᑎᓂᒃ. ᓇᓗᓇᐃᒃᑯᑕᑦ 
(ᐊᔾᔨᙳᐊᖅ 1 ᐊᒻᒪᓗ ᐊᔾᔨᙳᐊᖅ 2) ᐊᑖᓂ ᑕᑯᒃᓴᐅᑎᑦᑎᔫᒃ ᖃᐅᔨᓴᕐᓂᕐᒧᑦ ᖃᓄᐃᓕᐅᕈᑎᓂᑦ ᐊᕐᕌᒍᓂᑦ 
ᑕᓪᓕᒪᓂᑦ ᐊᑐᓵᖅᑐᓂᑦ.13  
 
ᐅᑯᐊ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ ᒪᓕᒃᑕᐅᔭᕆᐊᓖᑦ ᒪᓕᒃᑕᐅᒐᔪᙱᑦᑐᑦ ᓂᐅᕕᕐᕕᖕᓂᑦ 
ᐅᑯᐊᖑᕗᑦ: 

• ᐊᔪᖅᑎᑕᐅᔪᑦ ᒪᓂᓴᐅᑎᑦ ᐅᔾᔨᕐᓇᖅᓯᑎᑦᑎᓂᕐᒧᓪᓗ ᐱᓕᕆᐊᖑᕙᒃᑐᑦ; 
• ᑎᑎᕋᖅᑕᐅᓯᒪᔪᑦ ᖃᓄᐃᓕᐅᖅᐸᓪᓕᐊᓃᑦ − ᐊᑐᐊᒐᐃᑦ, ᐊᑐᖅᑕᐅᕙᒃᑐᑦ, ᑲᔪᓯᐊᔾᔪᑕᐅᕙᒃᑐᓪᓗ 

ᐱᔭᐅᔭᕆᐊᓖᑦ; 
• ᓱᐴᖅᑐᕆᐊᖃᙱᓐᓂᕐᒧᑦ ᓇᓗᓇᐃᒃᑯᑕᖃᕆᓕᑦ; 
• ᓱᐴᖅᑐᕐᕕᐅᒋᐊᖃᙱᑦᑐᖅ ᐃᖅᑲᓇᐃᔭᕐᕕᒃ; 
• ᐊᔪᖅᑎᑕᐅᔪᑦ ᐅᐸᒃᑕᐅᕙᒃᑐᑦ. 

 
 
 
 
 
 
 
 
 
 
 
 
 
 
 
 
 
 

 
13 ᖃᐅᔨᓴᕐᓂᖅ ᑐᙵᕕᖃᖅᑐᖅ ᖃᐅᔨᓴᖅᑕᐅᖏᓐᓇᖃᑦᑕᖅᑐᓂᑦ ᑭᓯᐊᓂ ᐃᓚᒋᔭᖃᕋᓂᓗ ᖃᐅᔨᓴᕐᓂᕐᒥᑦ ᐊᕙᑎᓕᕆᔨᒃᑯᓐᓂᑦ 
ᑲᒪᒋᔭᐅᔪᓂᑦ ᑭᐅᔾᔪᑎᖃᕐᓂᕐᒧᑦ ᐅᓐᓂᕐᓘᑕᐅᔪᓄᑦ. ᖃᐅᔨᓴᖅᑕᐅᒐᔪᖕᓂᖅᓴᑦ ᐱᔭᕆᑐᓂᖅᓴᐅᓪᓗᑎᒃ ᐱᓕᕆᐊᖑᓲᖑᕗᑦ. 

ᐊᔾᔨᙳᐊᖅ 1: ᑎᐹᖕᒧᑦ ᖃᐅᔨᓴᕐᓃᑦ ᖃᓄᐃᓕᐅᕈᑎᑦ ᐊᐅᑭᐅᓂᑦ ᑕᓪᓕᒪᓂᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᓂᑦ 
 

* ᑖᓐᓇ 2020/21, 2021/22, 2022/23, 2023/24 ᐊᒻᒪᓗ 2024/25 ᖃᐅᔨᓴᖅᑕᐅᓂᑯᓂ ᑎᑎᕋᖅᓯᒪᔪᓂ ᑕᐃᑲᓂ ᑕᑯᔭᐅᔪᓐᓇᖅᑐᑦ 
ᐋᓐᓂᐊᖃᕐᓇᙱᑦᑐᓕᕆᔨᒻᒪᕆᐅᑉ 20/2021, 2021/22, 2022/23 ᑎᐹᖕᒥᑦ ᐊᐅᓚᑦᑎᓂᕐᒧᑦ ᐊᒻᒪᓗ ᓱᐴᖅᑐᕆᐊᖃᙱᓐᓂᕐᒧᑦ ᐱᖁᔭᖓᓂ ᐊᕐᕌᒍᑕᒫᑦ 
ᐅᓂᒃᑳᓕᐊᒥᑦ ᐊᒻᒪᓗ ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ 2023/24, 2024/25 ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖓᓂ ᐊᕐᕌᒍᑕᒫᑦ ᐅᓂᒃᑳᓕᐊᖓᓂ. 
 
ᖃᔅᓯᐅᓂᖏᑦ ᑎᐹᖕᓂᒃ ᓂᐅᕕᐊᒃᓴᖃᖅᐸᒃᑐᑦ ᓱᕐᕌᓗᐊᙱᒃᑲᓗᐊᖅᑎᓪᓗᒋᑦ 2020/21 ᐊᒻᒪ 2025/26 
ᐊᑯᓐᓂᖓᓂ, ᖃᐅᔨᓴᖅᑕᐅᔪᑦ ᐊᔾᔨᒌᓚᐅᙱᑦᑐᑦ ᐅᓂᒃᑳᕆᓂᕐᒧᑦ ᐊᕐᕌᒍᓂ. ᑖᓐᓇ ᐊᔾᔨᙳᐊᖅ ᑐᕌᖓᕗᖅ 
ᐊᔾᔨᒌᙱᑐᓂᑦ ᐊᐅᓚᓂᖃᖅᑐᓂᑦ ᓄᖅᑲᖓᑎᑦᑎᔪᓂᒃ ᐃᓚᒋᓗᓪᓂᐅᒃ ᐊᑐᐃᓐᓇᐅᓂᖏᑦ 
ᐃᖅᑲᓇᐃᔭᖅᑐᓕᕆᓂᕐᒥᑦ ᐊᒻᒪᓗ ᐱᓕᕆᓂᕐᒧᑦ ᐊᑐᕆᐊᓖᑦ/ᐃᑲᔫᑎᒃᓴᑦ ᐊᑐᕆᐊᓕᖕᓂᑦ ᖃᐅᔨᓴᕐᓂᕐᒧᑦ. 
ᖃᐅᔨᓴᖅᑕᐅᒐᔪᒃᑐᑦ ᑐᖓᐅᑦᑎᓯᒪᐃᓐᓇᓚᐅᖅᐳᑦ ᓂᕆᐅᒋᔭᐅᔪᓄᑦ ᖃᐅᔨᓴᖅᑕᐅᔭᕆᐊᓕᖕᓄᑦ; ᑭᓯᐊᓂ, 
ᖃᐅᔨᓴᖅᑕᐅᔪᑦ ᐱᐅᓯᕚᓪᓕᕐᔪᐊᓚᐅᖅᐳᑦ 2025/26−ᒥ, ᐅᓄᓛᑦ ᖃᐅᔨᓴᖅᑕᐅᒐᔪᒃᑐᑦ ᐊᒻᒪ ᓂᐅᕕᕐᕖᑦ 
ᖃᐅᔨᓴᖅᑕᐅᓪᓗᑎᒃ ᒪᕐᕈᐃᖅᓱᖅᖢᑎᒃ ᑎᑎᕋᖅᑕᐅᓪᓗᑎᒃ ᐅᑭᐅᑦ ᐊᕐᕕᓂᓕᑦ ᐊᑐᖅᑎᓪᓗᒋᑦ.  

ᐊᔾᔨᙳᐊᖅ 2: ᑎᐹᖕᓂᑦ ᓂᐅᕕᐊᒃᓴᖃᓲᑦ ᖃᐅᔨᓴᖅᑕᐅᓂᖏᑦ ᑕᐃᒪᙵᓂ 2020/21−ᖑ ᓚᐅᖅᑎᓪᓗᒍ  
 

 
* ᑖᓐᓇ 2020/21, 2021/22, 2022/23, 2023/24 ᐊᒻᒪᓗ 2024/25 ᖃᐅᔨᓴᖅᑕᐅᓂᑯᓂ ᑎᑎᕋᖅᓯᒪᔪᓂ ᑕᐃᑲᓂ ᑕᑯᔭᐅᔪᓐᓇᖅᑐᑦ 
ᐋᓐᓂᐊᖃᕐᓇᙱᑦᑐᓕᕆᔨᒻᒪᕆᐅᑉ 2020/21, 2021/22, 2022/23 ᑎᐹᖕᒥᑦ ᐊᐅᓚᑦᑎᓂᕐᒧᑦ ᐊᒻᒪᓗ ᓱᐴᖅᑐᕆᐊᖃᙱᓐᓂᕐᒧᑦ ᐱᖁᔭᖓᓂ ᐊᕐᕌᒍᑕᒫᑦ 
ᐅᓂᒃᑳᓕᐊᒥᑦ ᐊᒻᒪᓗ ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ 2023/24, 2024/25 ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖓᓂ ᐊᕐᕌᒍᑕᒫᑦ ᐅᓂᒃᑳᓕᐊᖓᓂ. 

 
ᑎᑎᕋᖅᓯᒪᔪᑦ ᖃᐅᔨᓴᖅᑕᐅᓂᑯᑦ ᓇᓗᓇᐃᖅᓯᕗᑦ ᐊᑕᖏᖅᖢᒍ ᐅᓄᖅᓯᕚᓪᓕᖅᓯᒪᓂᖏᓐᓂᒃ ᑎᐹᖕᒥᑦ 
ᓂᐅᕐᕈᑎᖃᖅᐸᒃᑐᑦ ᖃᐅᔨᓴᖅᑕᐅᕙᖕᓂᖏᑦ ᓄᓇᕗᒻᒥ ᐊᕐᕌᒍᒋᔭᐅᔪᑦ 2021/22 ᐊᒻᒪ 2025/26 
ᐊᑯᓐᓂᖏᓐᓂ, ᑕᑯᒃᓴᐅᑎᑦᑎᓪᓗᓂ ᐅᓄᖅᓯᕚᓪᓕᖅᓯᒪᓂᖏᓐᓂᒃ ᓇᐅᑦᑎᖅᓱᖅᓯᕙᖕᓂᕐᒥᒃ 
ᐊᑐᖅᑎᑦᑎᓪᓚᕆᖕᓂᕐᒧᓪᓗ ᐱᓕᕆᐊᖑᕙᒃᑐᓂᒃ. ᐅᓐᓂᕐᓘᑕᐅᔪᑦ−ᑐᙵᕕᓖᑦ ᖃᐅᔨᓴᕐᓃᑦ 
ᐅᓄᖅᓯᕚᓪᓕᓚᐅᕆᕗᑦ ᖃᖓᑦᑎᐊᓵᖅ ᑮᓇᐅᔭᓕᕆᓐᓇᒥ ᐊᕐᕌᒍᓂ, ᑕᑯᒃᓴᐅᑎᑦᑎᑐᐃᓐᓇᕆᐊᖃᖅᖢᓂ 
ᐅᔾᔨᕆᔭᐅᓂᖅᓴᐅᓕᕐᓂᖓᓂᒃ ᑎᐹᖕᒥᒃ ᐊᐅᓚᑦᑎᕕᖃᕐᓂᕐᒧᑦ ᐊᑐᖅᑕᐅᔭᕆᐊᓕᖕᓂᒃ ᐱᐅᓯᒋᐊᖅᓯᒪᔪᒥᒡᓗ 
ᑭᐅᓯᔪᓐᓇᕐᓂᕐᒥᒃ ᒪᓕᑦᑎᐊᕐᓂᕐᒧᑦ ᐃᓱᒫᓘᑕᐅᔪᓂᒃ. ᐅᓄᕈᓐᓃᖅᐹᓪᓕᕋᓗᐊᖅᑎᓪᓗᒋᑦ ᖃᐅᔨᓴᖅᑕᐅᒐᔪᒃᑐᑦ 
ᖃᐅᔨᔭᐅᓚᐅᖅᑐᑦ 2024/25−ᒥ, ᐊᑕᖏᖅᖢᒍ ᖃᐅᔨᓴᖅᑕᐅᔪᑦ ᐅᑎᒃᑲᓐᓂᓚᐅᖅᐳᑦ 2025/26−ᒥ. 
 
ᐱᐊᓂᒍᑖ 
 
ᑐᕌᒐᕆᔭᐅᔪᑦ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ ᓴᐳᔾᔨᓂᕐᒥᑦ ᐃᓄᓕᒫᓂᒃ ᐳᔪᖕᓂᙶᖅᑐᓂᒃ, ᒪᒃᑯᒃᑐᑦ 
ᐱᒋᐊᖁᓇᒋᑦ ᐊᑐᖃᑦᑕᕐᓂᕐᒥᑦ ᑎᐹᖕᒥᑦ, ᓂᐅᖅᑲᒐᕐᓂᒃ, ᐊᒻᒪᓗ ᓱᕐᕋᖕᓇᖅᑐᓂᑦ, 
ᖃᓄᐃᒋᔭᐅᑐᐃᓐᓇᕈᓐᓃᕐᓗᓂ ᑎᐹᖕᒥᑦ ᐊᑐᕐᓂᕐᒥᑦ, ᐊᒻᒪᓗ ᑕᑯᒃᓴᐅᑦᑎᐊᕈᓐᓃᕐᓗᓂ 
ᐊᑐᐃᓐᓇᐅᑦᑎᐊᕈᓐᓃᕐᓗᓂᓗ ᑎᐹᑦ ᐊᒻᒪᓗ ᓱᐴᖅᑐᕐᓇᖅᑐᑦ. ᒥᑭᑦᑐᒥᒃ ᐅᓄᕈᓐᓃᖅᐹᓪᓕᖅᓯᒪᒐᓗᐊᖅᑎᓪᓗᒋᑦ 

ᑲᑎᓪᓗᒋᑦ ᖃᐅᔨᓴᖅᑕᐅᓯᒪᓕᖅᑐᑦ

ᑭᖑᓕᕇᑦᑕᖅᑐᑎᒃ
(ᖃᐅᔨᓴᖅᑕᐅᖃᑦᑕᕆᐊᖃᕐᓂᖏᑦ
ᐱᓕᕆᐊᖑᓯᒪᔪᑦ)

ᓱᐴᖅᑐᖅᐸᒃᑐᑦ ᖃᐅᔨᔭᐅᓯᒪᒐᓗᐊᖅᑎᓪᓗᒋᑦ, ᑎᐹᖕᒥᒃ ᐊᑐᖅᐸᖕᓂᖅ ᓄᓇᕗᒻᒥ ᖁᑦᑎᓛᖑᐃᓐᓇᖅᐳᖅ 
ᑲᓇᑕᓕᒫᒥ ᓯᒡᒐᓕᐊᙳᐊᓂᒡᓗ ᓴᖅᑭᓯᒪᓕᖅᖢᓂ ᐊᖏᒡᓕᕙᓪᓕᐊᑐᐃᓐᓇᖅᖢᓂ ᑭᒃᑯᑐᐃᓐᓇᓄᑦ 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐃᓱᒫᓘᑕᐅᓕᖅᖢᓂ, ᐱᓗᐊᙳᐊᖅᖢᓂ ᒪᒃᑯᒃᑐᓄᑦ.  
 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᖃᐅᔨᓯᒪᕗᑦ ᐱᐅᔪᓂᒃ ᒪᓕᑦᑎᐊᕐᓂᕐᒧᑦ ᖃᓄᐃᓕᕙᓪᓕᐊᓂᕆᔭᐅᔪᓂᒃ 
ᐃᓚᖏᓐᓂ, ᐃᓚᒋᔭᐅᓪᓗᑎᒃ ᓱᐴᖅᑐᕐᕕᐅᔭᕆᐊᖃᙱᑦᑐᑦ ᐃᓄᒋᐊᒃᑐᒃᑯᕕᖕᓂ ᐊᒻᒪ ᓄᓇᕗᑦ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᑕ ᐃᒡᓗᖁᑎᖏᓐᓂᒃ, ᐊᒻᒪᓗᑦᑕᐅᖅ ᐅᔾᔨᕆᔭᐅᓕᒃᑲᓐᓂᕐᓗᑎᒃ ᒪᓕᒐᖅᑎᒍᑦ 
ᐱᓕᕆᐊᒃᓴᕆᔭᐅᔪᑦ ᓂᐅᕕᕐᕕᖕᓂ ᐊᒻᒪ ᐃᓄᖕᓂᒃ. ᑕᐃᒪᐃᒃᑲᓗᐊᖅᑎᓪᓗᒍ, ᐊᑐᓕᖅᑎᑦᑎᓂᖅ ᒪᓕᑦᑎᐊᕐᓂᕐᓗ 
ᐊᒃᓱᕈᕐᓇᐃᓐᓇᖅᐳᖅ ᑲᒪᒋᔭᐅᖏᓐᓇᕆᐊᖃᖅᖢᓂᓗ.  
 
ᖃᔅᓯᑲᓪᓚᖕᓂᒃ ᐱᔾᔪᑎᑕᖃᖅᐳᖅ ᐊᒃᑐᖅᓯᔪᓂᒃ ᐊᑐᓕᖅᑎᑦᑎᓂᕐᒥᒃ, ᓲᕐᓗ ᐃᓱᓕᑦᑕᕐᕕᓕᖕᓂᒃ 
ᐊᑐᓕᖅᑎᑦᑎᓂᕐᒧᑦ ᐊᔪᙱᓐᓂᕆᔭᐅᔪᓂᒃ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ. ᐊᑐᓕᖅᑎᑦᑎᑦᑎᐊᕐᓂᖅ ᐅᑯᓂᖓ 
ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᕐᒥ ᐱᔭᕆᐊᖃᕐᒥᔪᖅᑕᐅᖅ ᓴᙱᓂᖅᓴᒥᒃ 
ᐱᓕᕆᕝᕕᖕᒥᐅᑕᐅᖃᑎᒌᙱᑦᑐᑦ ᐱᓕᕆᖃᑎᒌᖕᓂᖏᓐᓂᒃ. ᓄᓇᕘᑉ ᓄᓇᖓ ᐊᐅᓚᑕᖏᓐᓄᓪᓗ ᓱᓕᔪᑦ, 
ᐊᓯᔾᔨᖅᐸᓪᓕᐊᔪᑦ ᑎᐹᖕᒦᑦᑐᑦ ᐅᐃᕆᓐᓇᖅᑐᑦ, ᓯᒡᒐᓕᐊᙳᐊᑦ ᓂᐅᕕᐊᒃᓴᑦ, ᐊᔾᔨᐅᙱᑦᑐᓪᓗ 
ᓱᐴᖅᑐᒐᐃᑦ14, ᐱᑕᖃᙱᓐᓂᐅᔪᓪᓗ ᒪᓕᒋᐊᓕᖕᓂᑦ ᐊᑐᖅᑎᑦᑎᓂᖕᒧᓪᓗ ᑐᙵᕕᖏᑦ ᐱᔾᔪᑕᐅᖕᒥᔪᑦ.  
 
ᒪᓕᒐᓕᕆᓂᖅ ᐊᑑᑎᖃᑦᑎᐊᖅᑐᖅ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᐊᑐᒐᒃᓴᐅᕗᖅ 
ᓯᕗᒻᒧᐊᒃᑎᑦᑎᓂᐊᕐᓗᓂ ᑎᐹᖕᒥᒃ ᐊᐅᓚᑦᑎᕕᖃᕐᓂᕐᒧᑦ ᑐᕌᕆᔭᐅᔪᓂᒃ, ᐊᒃᑐᖅᓯᓂᕆᕙᒃᑕᖏᑦ 
ᑕᕝᕙᙵᑲᐅᑎᒋᐅᙱᒃᑲᓗᐊᖅᐸᑕ. 2025/26−ᒥ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᑲᔪᖅᓱᐃᖏᓐᓇᓚᐅᖅᐳᑦ 
ᐊᑐᓕᖅᑎᑕᐅᓂᖓᓂᒃ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᖅ ᖃᐅᔨᓴᕐᓂᒃᑯᑦ, ᒪᓕᑦᑎᐊᕐᓂᒃᑯᑦ, 
ᑐᓴᐅᒪᑎᑦᑎᓂᒃᑯᑦ, ᑭᒃᑯᑐᐃᓐᓇᕐᓂᓪᓗ ᐅᔾᔨᕈᓱᓕᖅᑎᑦᑎᓂᒃᑯᑦ ᐊᒻᒪᓗ ᑕᒪᒃᑯᐊ ᐊᒃᓱᕉᑕᐅᖏᓐᓇᕐᓂᐊᖅᑐᑦ 
ᐊᕐᕌᒍᓂ ᐊᒡᒋᖅᑐᓂ. 
 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᕿᓃᓐᓇᕐᓂᐊᕆᕗᑦ ᐱᕕᒃᓴᓂᒃ ᑲᒪᒋᔭᖃᕐᓂᐊᕐᓗᑎᒃ ᑕᒪᒃᑯᓂᖓ 
ᐊᓂᒍᖅᑎᓐᓇᓱᒋᐊᓕᖕᓂᒃ. ᐱᓕᕆᕝᕕᒋᔭᐅᔪᖅ ᐋᖅᑭᒃᓱᐃᕙᓪᓕᐊᓂᐊᖅᐳᖅ ᐱᓇᔪᖕᓂᕆᔭᒥᓂᒃ 
ᐃᓕᓐᓂᐊᖅᑎᑦᑎᓂᕐᒥᒃ, ᑕᐃᒪᐃᑎᑦᑎᑦᑕᐃᓕᒪᓂᕐᒥᒃ, ᓂᐅᕐᕈᑎᖃᖅᐸᒃᑐᓂᒃ ᐱᓕᕆᕝᕕᖃᖅᐸᖕᓂᕐᒥᒃ, 
ᓄᖅᑲᖅᐸᓪᓕᐊᓂᕐᒧᑦ ᐃᑲᔪᖅᑐᐃᓂᕐᒥᒃ, ᓄᓇᓕᖕᓂᓗ ᐅᔾᔨᕈᓱᒃᑎᑦᑎᓂᕐᒥᒃ ᐱᓕᕆᐊᖑᕙᓪᓕᐊᔪᒪᔪᓂᒃ, 
ᑕᐃᒪᐃᓕᐅᕐᓂᕐᒥᓂᓗ ᓴᙱᒃᑎᒋᐊᖅᑎᑦᑎᓗᓂ ᐱᓕᕆᖃᑎᒌᖕᓂᕐᒥᒃ ᐱᓕᕆᖃᑎᒋᔭᒥᓂᒃ ᐃᑲᔪᖅᑐᐃᔪᒪᓂᕐᒧᑦ 
ᐊᑐᓕᖅᑎᑦᑎᓂᕐᒥᒃ ᐊᑐᖅᑎᑦᑎᓪᓚᕆᖕᓂᕐᒥᒡᓗ ᐅᑯᓂᖓ ᑎᐹᖕᒧᑦ ᐊᒻᒪᓗ ᓱᐴᖅᑐᕐᓂᕐᒧᑦ ᐱᖁᔭᕐᒥᑦ 
ᓄᓇᕘᓕᒫᒥ. ᐊᑕᐅᑦᑎᒃᑯᑦ, ᑖᒃᑯᐊ ᐱᓇᔪᒃᑕᐅᔪᑦ ᑐᕌᕆᔭᖃᖅᐳᑦ ᐱᐅᓯᒋᐊᖅᑎᑦᑎᔪᒪᓪᓗᑎᒃ 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᖃᓄᐃᓕᖓᓕᕐᓂᕆᔭᐅᔪᓂᒃ ᓄᓇᕗᒻᒥᐅᓕᒫᓄᑦ. 
 

 
14 ᐊᔾᔨᐅᙱᑦᑐᑦ ᓱᐴᖅᑐᖅᑕᐅᓲᑦ ᐅᑯᐊᖑᕗᑦ ᑎᐹᑦ, ᓯᒡᒐᓕᐊᙳᐊᑦ, shisha, ᐊᓯᖏᓪᓗ ᓱᐴᖅᑐᖅᑕᐅᓲᑦ ᓂᐅᕕᐊᒃᓴᐅᒐᔪᒃᑐᑦ 
ᓂᐅᕕᕐᕕᖕᓂᑦ. 

